
25 sena ta’ Sezzjoni Żgħażagħ attiva, innovattiva u mimlija bl-unuri, dak li qed 
niċċelebraw f’din is-sena memorabbli! Kull minn għandu din is-Sezzjoni għal qalbu jaf 
kemm hi sena speċjali. F’dawn l-aħħar 25 sena, is-Sezzjoni Żgħażagħ għaddiet minn 
diversi tibdiliet, dejjem kibret u saret innovattiva skont dak li jirrikjedu iż-żminijiet. Din 
is-Sezzjoni rawmet żgħażagħ biex issa dawn qegħdin jagħtu s-sehem tagħhom f’oqsma 
oħra tal-istess Soċjetà. Bdiet fl-1993, fejn grupp ta’ żgħażagħ ingħaqad flimkien biex 
jaraw ħolma sseħħ, ħadmu fuq li ħadmu biex b’hekk twieldet sezzjoni ġewwa s-Soċjetà 
tagħna li kellha tikber u aktar ma jmur aktar iżżid is-suċċessi tagħha.

Minn hawn nirringrazzja lil dawk ta’ qabilna li bil-ħidma tagħhom wittew triq ta’ ħidma, 
triq ta’ unur u triq li twassal lil din is-sezzjoni fil-quċċata. Bħala membru tal-istess 
sezzjoni għal 10 snin, xewqa waħdanija għandi, li bħalma jien u sħabi kollha ħdimna 
biex naraw is-suċċessi u l-frott tal-ħidma, l-istess isir minn ta’ warajna, u dejjem iżżomm 
l-isem tagħha, bħala waħda mill-aqwa Sezzjoni Żgħażagħ ġewwa pajjiżna. Xejn qatt ma 
żammna milli nagħmlu dak li nixtiequ biex ngħollu isimha, mhux dejjem ħa jkollok triq 
faċli, iżda bl-imħabba u d-determinazzjoni dejjem wasalna. 

Kien hemm mumenti ta’ qtiegħ il-qalb, u kif, però isem is-Soċjetà u isem Ommna 
Marija dejjem ġie l-ewwel u qabel kollox u b’hekk bqajna sejrin. F’ismi u f’isem sħabi 
ngħid GRAZZI lil dawk kollha li taw ħinhom u xogħolhom biex wasalna s’hawnhekk. 
Ma fadalli xejn ħlief intenni l-kliem xieraq … 25 Sena ta’ Suċċessi ad unur il-Padruna 
Universali Santa Marija.

Editorjal
Samantha Debono

Huwa ta’ unur għalija li qed 
nikteb dan l-artiklu fit-tieni 
sena tiegħi bħala President 
tas-Sezzjoni Żgħażagħ Santa 
Marija tal-Imqabba. Din hija 
sena speċjali fejn bħala Sezzjoni 
qegħdin niċċelebraw il-25 sena 
anniversarju! L-ewwel nixtieq 
nirringrazzja lilkom il-partitarji 
tal-fiduċja u l-konkorrenza f’kull 
attività li nagħmlu bħala Sezzjoni 
Żgħażagħ. 

Din is-sena komplejna naħdmu 
u nibnu fuq it-tajjeb li sar minn 
kumitati preċedenti, fejn l-aktar 

fosthom li ġibdu ħafna nies kienu l-‘Car Show’ u ‘Milied Imdawwal’ b’risq l-Istrina 
u aktar riċenti l-wirja ‘La Semana Santa’ u d-dramm ‘Aħna Nsara?’, li kien miktub u 
ddireġut mill-istess Sezzjoni! 

Għandna unur ngħidu li aħna sezzjoni attiva sena sħiħa, dejjem nagħmlu attivitajiet 
ta’ livell għoli fix-xhur u staġuni kollha ta’ matul is-sena, dan għaliex aħna grupp ta’ 
żgħażagħ magħqudin li naħdmu bil-qalb għax inħobbu s-Soċjetà bil-fatti, nafu li 
s-Sezzjoni Żgħażagħ hija l-qalb u l-enerġija tas-Soċjetà u nafu li d-dover tagħna hu li 
nkunu ta’ spalla għall-gruppi kollha fi ħdan is-Soċjetà u dan sar billi nagħtu l-għajnuna 
lill-Kumitat Ċentrali, lill-grupp tan-nar tal-ajru u lill-grupp tan-nar tal-art, u issa jmiss li 
ngħinu lill-grupp tal-armar ukoll! 

Biss, apparti li qegħdin nagħmlu dan kollu matul is-sena, qegħdin nippreparaw diversi 
affarijiet għal żmien il-festa, fosthom qegħdin naħdmu li nħallu xi ħaġa permanenti li 
tkun ta’ tifkira ta’ dan l-anniversarju, u li titgawda minn kulħadd is-sena kollha! 

Għalhekk nirringrazzjawkom tal-għajnuna kollha li tagħtuna matul is-sena, biex flimkien 
inkomplu ngħollu isem is-Soċjetà li tassew jixirqulha l-kelmiet : Innovattiva, Ħabrieka, 
Unika, Kuraġġuża u Glorjuża.

Messaġġ mill-President 
tas-Sezzjoni Żgħażagħ

Jean-Paul Muscat

Nibda dan il-messaġġ billi ngħid 
grazzi lil dawk kollha li ħadmu 
u stinkaw biex din is-Sezzjoni 
Żgħażagħ dejjem kienet minn ta’ 
quddiem. Ħidma kbira tul dawn 
l-aħħar 25 sena biex din l-istess 
fergħa fis-Soċjetà glorjuża tagħna 
kisbet suċċessi, sena wara l-oħra. 
Dejjem spikkat fl-oriġinalità 
u l-innovazzjoni f’dak kollu li 
sar. Kburija ferm ngħid li jien 
kont hemm għal xi uħud mill-
bidu tal-akbar attivitajiet li ġew 
organizzati, fosthom il-Presepju 

Ħaj, La Semana Santa u anke l-Pool Party, kont preżenti wkoll għall-ewwel Skambju 
Kulturali li sar f’raħalna. Memorji li ma jintesew qatt. Dejjem ħdimna flimkien mal-
fergħat l-oħra fi ħdan is-Soċjetà biex dejjem għamilna unur lill-Padruna tagħna. 

Din is-sena, wara ħafna ħsieb, iddeċidejt li nerġa’ nkun parti minn din is-Sezzjoni tant 
għal qalbi, forsi m’għadniex it-tfajla ta’ sittax-il sena bħal ma kont meta ngħaqadt 
l-ewwel darba mal-istess Sezzjoni, però nemmen li issa li kbirt u għandi l-esperjenza, 
nista’ noffri dak kollu li tgħallimt lill-membri ġodda, biex b’hekk din is-Sezzjoni dejjem 
tibqa’ tikber u timxi ’l quddiem. 

Fuq nota personali, nixtieq minn qalbi nirringrazzja lil dawk kollha li dejjem kienu ta’ 
sapport għalija, is-Sezzjoni Żgħażagħ tirrikjedi ħafna xogħol u ħin ’il boghod mid-dar, 
però b’wiċċi minn quddiem u pubblikament ngħid grazzi lil-żewġi u l-familja tiegħi li 
dejjem issapportjawni f’dak li dejjem ħabbejt … is-Sezzjoni Żgħażagħ. Grazzi kbira 
tmur ukoll għal dawk is-soċi li dejjem kienu hemm meta għajjatnilhom - mingħajrkom 
aħna żgur m’aħna xejn. L-aħħar vers li ser intenni huwa … VIVA SANTA MARIJA!

Messaġġ mis-Segretarja 
tas-Sezzjoni Żgħażagħ

Samantha Debono



Colour

Sezzjoni Żgħażagħ Santa Marija L-Imqabba Est 1993

9

Colour

Għeżież Soċi, Partitarji u Benefatturi,

Nixtieq nibda billi ngħid kemm jien kburija 
li nagħmel parti minn dan il-grupp; grupp ta’ 
Żgħażagħ ħabrieka li ma jaqtgħux qalbhom mill-
ostakli li jsibu quddiem wiċċhom u li dejjem iġibu 
suċċessi fi ħdan is-Soċjetà. Dawn l-aħħar ħamsa u 
għoxrin sena, din is-sezzjoni ġewwa l-każin ġabet 
unuri kbar kemm lokali kif ukoll internazzjonali li 
aħna l-partitarji għandna nkunu ferm kburin.

Fost il-ħafna idejat innovattivi fis-sena 2010, aħna bħala żgħażagħ, iddeċidejna li 
noħolqu grupp ġdid dak ta’ Tfal ta’ Titular. Ideja li rnexxiet u mhux ftit ,dan għaliex 
illum il-ġurnata il-kumitat għandu 3 membri ġodda li kienu parti minn dan il-Klabb, 
flimkien imxew għall-grupp tal-Adoloxxenti u issa b’entużjażmu kbir għas-Sezzjoni 
Żgħażagħ – Pierre Farrugia, Karl Ellul u Michela Ellul li minn hawn nixtieq nifirħilhom 
u nawguralhom għal sena ħidma u ta’ impenn. Jien ċerta li kulħadd ħa jaħdem id f’id 
għal għan wieħed.

Bħal kull sena u din is-sena aktar min qatt qabel, l-għan tagħna huwa l-festa, fejn fit-13 
ta’ Awwissu noħorġu l-frott kollu li ħdimna għalih matul is-sena u nuru l-kapaċitajiet 
tagħna bħala żgħażagħ. Però l-problema ta’ finanzi qiegħda dejjem tiżdied, min-naħa 
tagħna aħna ż-żgħażagħ dejjem nippruvaw noħolqu attivitajiet ta’ fund raising sabiex 
inkopru l-ispejjeż tal-festa. Fost ftit mill-attivitajiet li diġa għamilna kellna: ‘Car Wash’ 
ġewwa l-pjazza tar-raħal, is-Serata Karnivaleska, iċ-Ċenaklu Ħaj bit-titlu ‘Aħna Nsara?’ 
u kif ukoll ikliet ġodda ġewwa s-Soċjetà bħar-‘Rib-eye’ li kienet ta’ suċċess kbir .

Kif tafu s-Sezzjoni Żgħażagħ Santa Marija din is-sena ser tiċċelebra l-ħamsa u għoxrin 
sena mit-twaqqif tagħha għalhekk nixtiequ nagħmlu timbru ieħor fl-istorja bi proġett 
kbir li ilna naħdmu għalih snin. Għalhekk nixtieq nagħlaq dan il-messaġġ tiegħi billi 
ndur fuqkom is-soċi, il-partitarji u l-benefatturi tagħna kollha u nitlobkom li kemm hu 
possibbli tgħinu kemm finanzjarjament kif ukoll manwalment sabiex din is-sena, tkun 
sena oħra indimentikabbli u ta’ suċċess. Nixtieq ukoll inħeġġeġ liż-żgħażagħ sabiex 
jikkoperaw iktar magħna u jagħtuna l-għajnuna tagħhom fl-attivitajiet li norganizzaw bil-
parteċipazzjoni tagħhom. Dan lilna jkompli jimmotivana sabiex nibqgħu norganizzaw 
aktar attivitajiet li jolqtu lilkom sabiex inkunu nistgħu niċċelebraw festa mill-isbaħ. 

Viva l-Padruna tar-Raħal! Viva Santa Marija!

Messaġġ mill-Kaxxiera 
tas-Sezzjoni Żgħażagħ

Rebecca Farrugia

Messaġġ mill-President tas-Soċjetà
Carlo Sciberras

Għeżież Soċi, Partitarji, Benefatturi u 
Ammiraturi,

Minn qalbi u f’isem sħabi membri tal-
Kumitat Eżekuttiv u f’isem is-Soċjetà 
kollha nagħtikom merħba filwaqt 
li nikkongratula ruħi mas-Sezzjoni 
Żgħażagħ Santa Marija ta’ din il-
publikazzjoni li tkompli tgħolli isem is-
Soċjetà maħbuba tagħna. Publikazzjoni 
li hi fiha nnifisha straordinarja għaliex 
qiegħda tiċċelebra l-aspirazzjonijiet, il-
viżjoni, is-sagrifiċċji, l-isfidi, il-kuraġġ, 
il-ferħ u l-kisbiet taż-żgħażagħ kollha 
li ffurmaw parti minn din is-Sezzjoni 
matul l-aħħar 25 sena.

Is-Sezzjoni Żgħażagħ hi bla dubju fergħa importanti ħafna fis-Soċjetà tagħna; l-element 
żagħżugħ jinsab preżenti f’kull aspett u f’kull fergħa tas-Soċjetà u allura r-rappreżentanza 
li din is-Sezzjoni Żgħażagħ għandha hi waħda sinjifkanti ferm. Iż-żgħażagħ tagħna 
huma l-futur tas-Soċjetà, Soċjetà li temmen bi sħiħ fiż-żgħażagħ u taħdem biex il-ħidma 
żagħżugħa tkompli tifjorixxi fil-fergħat u s-sezzjonijiet kollha tagħha. Għalhekk, huwa 
d-dover ta’ kull wieħed u waħda minna li nkomplu nrawmu liż-żgħażagħ u ngħinuhom 
bl-aħjar mod possibbli biex jutilizzaw u jiżviluppaw il-potenzjali kollha tagħhom fl-
aħjar ambjent possibbli. B’dan il-ħsieb f’moħħi, ma jistgħux ma jiġunix memorji mill-
isbaħ tal-bosta kisbiet u trijonfi li din is-Sezzjoni Żgħażagħ għamlet matul iż-żminijiet 
bħal Presepju Ħaj, l-iskambju Kulturali maż-żgħażagħ Taljani kif ukoll matul dawn iż-
żminijiet mill-aktar riċenti b’livelli ġodda fil-Wirja Unika ‘La Semana Santa’ u d-Dramm 
Kontemporanju ‘Aħna Nsara?!’. 

Ma jistgħux ma jiġunix f’moħħi osservazzjonijiet fuq kemm hi fir-realtà importanti 
s-Sezzjoni Żgħażagħ biex tagħti formazzjoni lill-membri tagħha biex għada pit għada 
jkunu l-istess membri li tiġi fdata f’idejhom it-tmexxija tas-Soċjetà. Eżempju tajjeb 
huwa li diversi membri tal-Kumitat Eżekuttiv ħadu l-ewwel esperjenzi tagħhom ta’ 
tmexxija mill-Kumitat taż-Żgħażagħ, jien inkluż! Dan il-fenomenu, ikompli jawgura 
tajjeb biex aktar żgħażagħ jitrawmu għall-karigi ta’ amministrazzjoni u tmexxija, li tant 
huma bżonnjużi f’Soċjetà dinamika bħal tagħna.

Ħidma li tgħaqqadna…19 ta’ Mejju, 2018 

Healthy Vibes
1 ta’ Ġunju, 2018 

BBQ fuq il-Bejt
22 ta’ Ġunju, 2018 

Pool Party
Segwu l-paġna tagħna ta’ Facebook għall-aktar informazzjoni.

Grazzi talli dejjem tagħtu s-sapport tagħkom biex 
is-Sezzjoni Żgħażagħ tagħmel sena ħidma b’suċċessi.

Attivitajiet li ġejjin

Messaġġ ieħor importanti li nixtieq inwassal f’din l-okkażjoni sabiħa, huwa messaġġ 
indirizzat lil kull membru ta’ din is-Soċjetà, lis-Soċi u lill-partitarji kollha; irrilevanti 
l-età u taħt liema fergħa jew sezzjoni jaqgħu. Is-Soċjetà tagħna hi waħda b’saħħitha, u 
b’dinamiċità u bis-saħħa tal-membri tagħha (intom) u bil-għajnuna ta’ Alla u tal-Assunta 
ser tkompli tissaħħaħ matul iż-żmien li ġej, però ma rridux ninsew sisien importanti li 
jsawwru l-identità tagħna bħal; Valuri Nsara. Biex Soċjetà bħal din tkompli miexja ’l 
quddiem, wieħed irid jifhem verament min aħna, jifhem verament fiex nemmnu u fuq 
kollox jifhem x’valuri nħaddnu. 

Mingħajr dubju l-benniena tal-valuri tagħna hija d-devozzjoni lejn Ommna Marija 
Santissima mtella’ s-sema bir-Ruħ u bil-Ġisem li tagħti sens u sinjifikat qawwi lill-
ħidma ta’ kull wieħed u waħda minnha; ħidma ġenwina u mill-qalb. Impressjonanti 
x’saħħa kbira għandhom l-erba ittri ‘TEAM’ li huma abbrevjazzjoni tal-frażi ‘Together 
Everyone Achieves More’! Għalhekk, bħala Soċjetà irridu nibqgħu magħqudin f’Tim 
wieħed li m’għandu l-ebda ħsieb ulterjuri għajr li s-Soċjetà u l-Festa jibqgħu mexjin 
’il quddiem. Tolleranza, Empatija u Umiltà biex ngħaqqdu u nibnu pontijiet bejn min 
forsi jkun f’sitwazzjoni ta’ diverġenza billi nirrispettaw, ngħadru u nittolleraw lil xulxin 
u aktar kemm noħorġu l-id tal-ħbiberija, aktar inkunu f’pożizzjoni li nkomplu nsaħħu 
din is-Soċjetà bħala waħda mis-Soċjetajiet ewlenin f’pajjiżna, u finalment apprezzament 
sinċier - il-kelma ‘Grazzi’ xi kultant hija l-aktar kelma diffiċli li jista’ jlissen il-bniedem 
li fin-natural tiegħu għadu mhux konxju biżżejjed kemm hija importanti li jiġu espressi 
apprezzamenti sinċiera b’mod partikulari f’Soċjetà bħal tagħna li hi mibnija fuq il-
volontarjat. 

Minn hawn, l-għan tiegħi huwa li nwassal messaġġ kbir ta’ apprezzament sinċier lejn kull 
wieħed u waħda minnkom fergħat u membri ta’ din is-Soċjetà li qegħdin tissagrifikaw 
il-ħin minn mal-familja u mitt elf ħaġa oħra sabiex tkomplu tagħmlu dak li verament 
temmnu fih b’daqstant imħabba, dedikazzjoni u umiltà f’ħidma li tgħaqqadna.

Nagħlaq dan il-messaġġ tiegħi f’din l-okkażjoni billi nawgura ħafna u ħafna ġid lis-
Sezzjoni Żgħażagħ Santa Marija f’dan il-Ġublew tal-Fidda mit-twaqqif ta’ din is-
sezzjoni, filwaqt li nirringrazzjahom tal-ħidma tagħhom, nestendi l-impenn tiegħi u ta’ 
sħabi membri tal-Kumitat Eżekuttiv biex din is-sezzjoni kif ukoll kull sezzjoni fi ħdan 
is-Soċjetà tagħna tkompli miexja ’l quddiem u b’hekk ikun żgurat futur tassew sabiħ 
għal din is-Soċjetà u l-Festa Titulari ta’ Santa Marija li tant inħobbu. Minn hawn ukoll 
insellem lill-fergħat kollha, lis-soċi, partitarji, benefatturi u ammiraturi ta’ din is-Soċjetà 
kif ukoll nagħti merħba lir-residenti li riċentament ġew joqogħdu fir-raħal tal-Imqabba; 
ir-raħal ta’ Santa Marija!

Prop. Daniel Farrugia •	 Electrical	Fittings	 •	 Plumbing	Fittings

•	 Drain	Pipes	and	Fittings	 •	 Cement

•	 Tile	Adhesive	and	Grouting	 •	 Membrane

•	 Plastering	materials	 •	 Geysers

•	 Plastic	and	Fibre	Tanks	 •	 LED	Bulbs

•	 Range	of	Power	and	Hand	Tools	

•	 Crystallite	and	Stainless	Steel	Sinks	and	Mixers	

•	 Various	types	of	Ladders

•	 Energy	Saver	Lamps	(SPECIAL	OFFER)

•	 Key	Cutting	including	Security	Keys

•	 Safety		Wear	and	Safety	Shoes

•	 Outdoor	and	indoor	Paint

E-mail:	danielfarrugia08@gmail.com

FREE DELIVERY
Opening Hours:

Monday to Friday: 
7.00 a.m. - 7.00 p.m.

Saturday: 
7.00 a.m. - 1.00 p.m.

Messaġġ mis-Segretarju tas-Soċjetà
Antoine Farrugia

Għeżież Soċi u Partitarji,

Ninsab ferm onorat li fl-okkażjoni tal-25 
sena mit-twaqqif tas-Sezzjoni Żgħażagħ 
Santa Marija, qiegħed inwassal messaġġ 
fil-publikazzjoni maħruġa mill-Kumitat 
tas-Sezzjoni Żgħażagħ.

L-għan ewlieni tat-twaqqif tas-Soċjetà 
Santa Marija fis-sena 1910, kienet sabiex 
tindokra sew l-andament tal-Festa Titulari 
ta’ Santa Marija li iktar tard fl-1945 kienet 
l-ewwel Soċjetà Mqabbija li semmgħet 
noti mużikali permezz tal-Orkestra Santa 
Marija, u li wara ġiet trasformata f’banda.

Wara t-twaqqif tal-banda u l-għaqda piroteknika, is-soċi ħassew li għandhom jitwaqqfu 
s-Sezzjoni Nisa u s-Sezzjoni Armar. Ħamsa u għoxrin sena ilu, iż-żgħażagħ ta’ dak iż-
żmien ħassew li jekk ikunu f’sezzjoni, il-ħidma issir waħda kollettiva u organizzata. 
Sussegwentament, wara t-twaqqif tas-Sezzjoni Żgħażagħ twaqqfu l-Go Reds 
(Adoloxxenti) u l-Klabb Tfal tat-Titular li jindokra liċ-ċkejknin.

Matul is-snin, is-Sezzjoni Żgħażagħ imbarkat fuq numru ta’ proġetti li għalkemm ġew 
maħduma minn membri tal-istess sezzjoni u ħafna drabi mingħajr daqq ta’ trombi, issarfu 
fi proġetti ta’ skala nazzjonali jew internazzjonali. Uħud milll-proġetti internazzjonali 
kienu ż-żjara tat-tfal ġewwa s-sede tas-Soċjetà tagħna minn Chernobyl u l-iskambju 
kulturali bejn żgħażagħ Imqabbin ma’ żgħażagħ Taljani minn Ċiro. Meta wieħed isemmi 
s-Sezzjoni Żgħażagħ Santa Marija żgur f’moħħu jiġuh il-Presepju Ħaj li kemm -il darba 
ittella’ ġewwa raħalna ġibed ammont kbir ta’ nies Maltin u barranin; iċ-Ċenaklu Ħaj 
u l-wirja La Semana Santa, fejn mill-ewwel darba li sar iċ-ċenaklu f’forma ta’ mima, 
illum nbidel fi dramm li jgħodd għall-ħajja ta’ kuljum ta’ kull individwu. Però nħossni 
onorat li nifforma parti minn din is-Soċjetà glorjuża għax iż-żgħażagħ mhux biss rebħu 
unuri bħala sezzjoni imma kienu hemm sa mill-bidu biex bl-għajnuna u l-għerf tagħhom 
għenu lis-Soċjetà biex kisbet l-unuri prestiġjużi. Huwa dan il-fatt ta’ meta taħdem id f’id 
li s-sagrifiċċji jissarfu f’suċċessi enormi.

Kburi li ż-żgħażagħ rebħu l-unur tal-Artiġjanat permezz tal-Gwarniċun Mekkanizzat u 
tlett unuri oħra li ġew mirbuħa bil-Presepju Ħaj. Kburi li ż-żgħażagħ kienu hemm meta fl-

Is-Sezzjoni Żgħażagħ Santa Marija 
tixtieq tibgħat il-Kondoljanzi lill-Familja Zahra 

għat-telfa tal-Eks-President u President Onorarju, 

is-Sur Carmel Zahra.

Grazzi Nenu ta’ dak kollu li għamilt 
għas-Soċjetà u għas-Sezzjoni Żgħażagħ.

1996, tlajna l-Italja bil-banda biex fl-1998 l-banda rebħet L’Etoile D’Or Du Jumelage (li 
din is-sena qed niċċelebraw l-20 sena mill-kisba ta’ dan l-unur waħdieni għall-Imqabba 
u għal Malta). Qatt ma ninsa d-daqqa t’id li ż-żgħażagħ taw biex l-Għaqda tan-nar tal-
ajru bdew ix-xows akkumpanjati bil-mużika li wasslu biex ġejna nkurunati champions 
Nazzjonali fl-2006 u champions Internazzjonali fl-2007 ġewwa l-Italja. L-iktar unur 
riċenti fejn rajna l-id żgħażugħa fi ħdan is-Soċjetà tagħna meta fuq il-Fosos il-Furjana, 
fl-2010, ħriġna bl-unuri kollha fil-festival tan-nar tal-art.

Meta tħares lejn dawn il-25 sena, iż-żerriegħa li nżergħet qiegħda tagħti l-frott. Issa sta 
għalina li flimkien maż-żgħażagħ tagħna din is-siġra nkomplu nindukrawha biex tibqa’ 
dejjem tikber fl-imħabba għall-festa titulari u fuq kollox fl-imħabba tagħha lejn Ommna 
Marija Mtellgħa s-Sema.

25 Sena huma perjodu ta’ snin matul il-
ħajja tal-bniedem fejn fihom jitgħallem 
u jimmatura. Meta bniedem jilħaq 
din l-età ġeneralment ikun fassal il-
pjan għall-kumplament ta’ ħajtu. Ta’ 
25 sena, wieħed jew waħda jkunu 
għażlu l-karriera tagħhom. Ikunu jew 
qegħdin fl-istadju avvanzat ta’ studju 
li ser jgħinhom fil-karriera magħżula, 
jew saħansitra jkunu daħlu fid-dinja 
tax-xogħol. Ħafna jkunu wkoll għażlu 
s-sieħba jew s-sieħeb li miegħu jew magħha jiddeċiedu li jqattgħu l-kumplament tal-
ħajja tagħhom. Issa wieħed jistaqsi: “X’inhi r-rabta bejn is-Sezzjoni Żgħażagħ u dan 
l-argument li bdejt bih?”

Dis-sena qegħdin infakkru għeluq il-25 sena minn meta ġewwa s-Soċjetà, il-Kumitat tal-
1993 iddeċieda li jagħmel uffiċjali l-ħidma taż-żgħażagħ fi ħdan il-Każin, il-Banda, il-
Festa, il-Grupp tan-Nar, etċ. Dan billi għajjat grupp ta’ żgħażagħ u afdalhom l-inkarigu 
li jibdew il-ħidma fi ħdan is-Sezzjoni Żgħażagħ Santa Marija. Jien dak iż-żmien kont 
wieħed mill-‘magħżulin’ u b’unur kbir għalija kienu wkoll għażluni bħala l-ewwel 
President tas-Sezzjoni.

Mela jien, flimkien ma’ sħabi nkarigati l-oħra (mhux ser insemmihom minħabba li nibża 
li ninsa lil xi ħadd) rajna t-twelid tas-Sezzjoni Żgħażagħ u konna ta’ għajnuna biex din 
tibda l-ħajja tagħha, tibda miexja, u ħdimna biex wittejna triq ħalli dawk li ġew warajna 
jkunu jistgħu jgħinuha timmatura u bħall-bniedem, jgħinuha sabiex illum, wara 25 sena 
tkun dik il-parti tas-Soċjetà li issa taf fejn waslet u għandha stampa ċara ta’ fejn trid tmur. 
Din hi fl-opinjoni tiegħi r-relazzjoni bejn l-evoluzzjoni tal-bniedem fl-ewwel 25 sena ta’ 
ħajtu u l-evolviment tas-Sezzjoni Żgħażagħ sa mit-twaqqif tagħha 25 sena ilu.

Bħal f’kull bidu ta’ ħajja, il-bidu tas-Sezzjoni Żgħażagħ ma kienx faċli. Bħal f’kull 
kunċett ġdid, ikun jeħtieġ illi wieħed jikkonvinċi lil dawk ta’ madwaru jaċċetta u jifhem 
x’wieħed ikollu f’moħħu u x’messaġġ ikollu f’moħħu li jwassal. U dan esperjenzajnieh 
aħna fil-bidu tal-ħidma tagħna. Bħal f’kull bidu ieħor, il-bidu tal-ħidma tagħna ma kienx 
faċli, imma dejjem ħdimna bis-sħiħ biex dak li kellna f’moħħna nilħquh. Kien hemm 

25 Sena ilu!!
Alfred Galea

Messaġġi minn Eks-Presidenti 
tas-Sezzjoni Żgħażagħ Santa Marija

drabi fejn it-triq ma kinitx daqshekk lixxa u kien diffiċli naslu għal ċertu affarijiet, 
minħabba raġunijiet diversi. Imma meta tagħrbel ftit l-istorja pjuttost ‘żagħżugħa’ 
tas-Sezzjoni tinduna li fil-maġġor parti tal-każi l-għanijiet intlaħqu b’suċċess. U meta 
wieħed iħares lejn fejn waslet is-Sezzjoni Żgħażagħ illum, dan l-argument tiegħi jiġi 
jagħmel sens u wieħed faċilment jaqbel li huwa verità u fatt. U fl-opinjoni tiegħi, ma 
narax illi fejn waslet is-Sezzjoni Żgħażagħ illum huwa fil-ħafna tal-mertu tagħna. Anzi 
pjuttost inħoss illi l-ħafna mill-mertu huwa ta’ dawk li ġew warajna, li għarfu jibnu fuq 
dak il-pedament li ppruvajna npoġġu aħna.

Mil-lat personali, l-involviment tiegħi fi ħdan is-Sezzjoni Żgħażagħ naħseb kien ta’ 
fattur ewlieni sabiex bl-esperjenza li ksibt inkun nista’ niftaħ aktar fil-ħidma tiegħi b’risq 
il-Banda u s-Soċjetà. Nemmen bis-sħiħ illi kieku ma dħaltx fil-ħidma biex waqqafna u 
‘rabbejna’ lis-Sezzjoni fl-ewwel snin tagħha, kieku l-esperjenzi li għaddejt minnhom 
matul dawn l-aħħar 25 sena ma kinux jiġru.

Minn qalbi nawgura lis-Sezzjoni Żgħażagħ li s-Suċċess ta’ din il-parti mis-Soċjetà jkompli 
jikber. U minn dak li nara ninsab ċert illi dan ser ikompli jiġri. Ħadd ma jista’ jinnega jew 
imeri l-fatt illi s-Sezzjoni Żgħażagħ Santa Marija tal-Imqabba illum stabbilixxiet ruħha 
bħala organizazzjoni f’pajjiżna li dejjem issibha fuq quddiem nett sabiex tissorprendi lil 
kulħadd u toħroġ b’idejat u innovazzjonijiet ġodda, li ħafna drabi ssib li jiġu wżati bħala 
mudell minn organizazzjonijiet oħrajn fil-ħidma tagħhom.

Awguri mill-qalb lill-membri preżenti li għandhom ir-responsabbiltà li jfakkru 
anniversarju hekk importanti. Inħossni ferħan u wkoll onorat meta nara li jien, flimkien 
ma’ sħabi li ffurmajna l-ewwel kumitat, kif ukoll flimkien mall-ewwel membri fi ħdan 
is-Sezzjoni, rnexxielna nwelldu xi ħaġa hekk kbira, għinniha tagħmel l-ewwel passi, 
u mbagħad għaddejniha lil dawk ta’ warajna li għarfu jgħinuha timmatura u tasal fejn 
waslet fil-ġurnata tal-lum.

Ad multos Annos lis-Sezzjoni Żgħażagħ Santa Marija, Mqabba (A.D. 1993)

Iż-żmien itir u ma jistenna ’l ħadd… Din 
is-sena ser niċċelebraw il-ħamsa u għoxrin 
sena mit-twaqqif tas-Sezzjoni Żgħażagħ 
li jiena kont nifforma parti fil-bidu ta’ din 
is-Sezzjoni. Nista’ ngħid li kienu mumenti 
memorabbli u ta’ suċċessi kbar li flimkien 
bħala Kumitat minkejja d-diffikultajiet u 
l-limitazzjoniet kollha tagħna, għamilna 
minn kollox biex inkunu fost l-aqwa Sezzjoni 
Żgħażagħ ġewwa pajjiżna. Inħossni kburi li 
dawn is-suċċessi għadhom fuq fomm kulħadd sal-ġurnata tal-lum. Niftakar li dak iż-
żmien bħala Kumitat, organizzajna diversi attivitaijiet fosthom; Tournaments tal-Billiard, 
One-day Futbol Tournament “Nardu Farrugia Cup” ad unur il-mibki Leonard Farrugia, 
Kompetizzjonijiet tal-Playstation, Tiġrijiet taż-żwiemel fi Triq il-Konvoj ta’ Santa Marija, 
Dinner Dances, Go Karting, Ġita għal-Kemmuna u ma jonqsux diversi ikliet. 

L-iskop ewlieni ta’ dawn l-attivitajiet kien li filwaqt li kull min jattendi jieħu pjaċir, 
ikollna qliegħ biex norganizzaw il-briju waqt il-marċi li kien ġie fdat f’idejn iż-żgħażagħ 
fis-sena 2000. Apparti l-briju tal-marċ, aħna dejjem żammejna f’moħħna li l-għan ewlieni 
fi żmien il-Festa hu li nfaħħru lill-Patruna tagħna l-Imqabbin u għalhekk ħriġna bl-idea 
li waqt li l-Marċ tal-Aħħar Tridu jasal quddiem l-istatwa tal-Parroċċa nippreżentaw 
bukkett fjuri lill-Madonna u kif ukoll tindaqq l-Ave Maria, fejn nista’ ngħid li din tant 
intlaqgħet tajjeb li għadha ssir sal-ġurnata tal-lum.

Fis-snin tal-Presidenza tiegħi, ħassejna l-bżonn li aħna bħala żgħażagħ nagħtu s-sehem 
tagħna fejn jidħol l-armar tar-raħal fejn apparti li nieħdu pjaċir imma wkoll nibqgħu 
naħdmu fuq dak li ħallew missirijietna. Bħala żgħażagħ, iffinanzjajna lill-Għaqda tal-
Armar, fejn saru sett ta’ Trofej u Pedestalli biex isebbħu l-Pjazza Prinċipali u kif ukoll 
Pavaljuni fi Triq il-Parroċċa. Niftakar ukoll li fl-2001, għamilna l-Imrewħa Artistika li 
ħolqot atmosfera indimentikabbli waqt il-marċ tal-Aħħar Tridu. Ta’ min jgħid ukoll li 
konna preżentajna l-ewwel CD ta’ marċi brijużi bl-isem ta’ ‘Ċelebrità’.

Nixtieq li minn qalbi nawgura kull suċċess lis-Sezzjoni Żgħażagħ preżenti għall-ħidma 
kbira li qegħdin jagħmlu biex jgħollu l-isem tas-Soċjetà ad unur il-Patruna tagħna Santa 
Marija. VIVA SANTA MARIJA

“… mumenti memorabbli u ta’ 
suċċessi kbar li flimkien bħala 

Kumitat għamilna… ”
Alex Falzon

Messaġġi minn Eks-Presidenti tas-Sezzjoni Żgħażagħ Santa MarijaMessaġġi minn Eks-Presidenti tas-Sezzjoni Żgħażagħ Santa Marija

Aċċettajt bi pjaċir l-istedina 
tas-Sezzjoni Żgħażagħ Santa 
Marija sabiex naqsam ftit 
ħsibijiet magħkom il-qarrejja 
f’din il-ħarġa speċjali tal-
publikazzjoni ‘It-Titular’; 
publikazzjoni mwielda 
proprju mis-Sezzjoni 
Żgħażagħ fi Frar 2006, 
proprju 12-il sena ilu, u llum 
wara bosta ħarġiet sena wara 
sena, qegħdin nerġgħu niġu 
ġewwa djarkom b’ħarġa 
importanti tassew li qed tikkommemora l-25 anniversarju mit-twaqqif tas-Sezzjoni 
Żgħażagħ Santa Marija. Anniversarju importanti mmens li qed jiġbor fih il-passat, il-
preżent u l-futur ta’ din is-sezzjoni glorjuża li kelli x-xorti nkun membru tagħha għal 10 
snin sħaħ; mill-1999 sal-2009, fejn ukoll okkupajt il-kariga ta’ President, bejn l-2004 u 
l-2009.

B’vuċi soda, ntenni li l-esperjenza tiegħi fil-Kumitat taż-Żgħażagħ hi waħda mill-isbaħ 
esperjenzi ta’ ħajti. Huwa fatt ukoll li din l-esperjenza kienet tassew importanti għalija 
personali fl-iffurmar tal-karattru u l-personalità tiegħi u l-iżvilupp ta’ ħafna ħiliet u t-titjib 
ta’ relazzjonijiet. Għalhekk matul dawn is-snin kollha fit-tmexxija tal-Kumitat taż-
Żgħażagħ, bl-istess prinċipju jberraq f’moħħna ridna nroddu lura dan kollu liz-żgħażagħ 
u lis-Soċjetà u għarafna nkunu aktar inklussivi, u ħloqna iżjed opportunitajiet għaż-
żgħażagħ tagħna biex jużaw u jiżviluppaw il-potenzjali u t-talenti tagħhom permezz 
ta’ bosta attivitajiet u inizjattivi li dak iż-żmien kienu l-bidu għal rivoluzzjoni sħiħa fl-
operat u l-funzjoni tal-istess Sezzjoni Żgħażagħ Santa Marija. 

Kienu snin eċitanti fejn flimkien rajna l-introduzzjoni ta’ diversi kunċetti bħall-Iskambju 
Kulturali maż-Żgħażagħ Taljani u l-Presepju Ħaj, li nemmen li dak iż-żmien kienu 
elementi ewlenin biex litteralment ‘ġenninna liż-żgħażagħ warajna’ u hemm hekk din 
is-Sezzjoni Żgħażagħ kibret b’mod sostanzjali fil-popolarità tagħha u fl-ammont kbir 
ta’ membri żgħażagħ. Komplejna b’attivitajiet varji bħal-Ġimgħa Marjana, l-ewwel 
edizzjonijiet tal-wirja unika għal pajjiżna ‘La Semana Santa’ kif ukoll il-miġja storika 
tal-Arċisqof Pawlu Cremona fir-raħal tal-Imqabba u fis-sede tas-Soċjetà. Iċ-Ċenaklu 
Ħaj kien ukoll avveniment ewlieni li ħareġ mis-Sezzjoni Żgħażagħ Santa Marija u li 
għadu sal-lum il-ġurnata jiġi ppreżentat b’mod mill-aktar innovattiv li jagħmel ġieħ 

“Anniversarju importan ti mmens li 
qed jiġbor fih il-Passat...”

Carlo Sciberras

Messaġġi minn Eks-Presidenti tas-Sezzjoni Żgħażagħ Santa Marija

lis-Soċjetà tagħna. Konna wkoll tajna bidu għall-publikazzjoni ‘It-Titular’ bil-għan li 
jsostni d-djalogu bejn iż-żgħażagħ tas-Soċjetà u l-komunità Mqabbija. F’dak li għandu 
x’jaqsam mal-Festa, konna ta’ spalla kbira lejn is-Sezzjoni tal-Armar fejn irregalajna 
wkoll lil din is-sezzjoni l-istatwi tant sbieħ ta’ San Ġwann il-Battista u San Ġużepp 
li jsibu posthom ta’ kull sena fi Triq Karmenu Ċiantar. Bla dubju ċ-ċelebrazzjoni tal-
Festa kienet fuq quddiem nett tal-aġenda tagħna fejn flimkien daħħalna l-kuncett ta’ 
‘Briju Organizzat’, l-ewwel wieħed tax-xorta tiegħu fl-Imqabba. Il-Marċ tal-Aħħar 
Tridu tajnieh dehra kompletament differenti permezz ta’ korjografiji u sistemi ta’ dwal 
sinkronizzat mal-mużika u sistema inġenjuża ta’ kanuni bl-arja kkumpressata. Ma nistax 
ma nsemmix il-Bandalora Artistika u l-Gwarniċun Mekkanizzat bħala żewġ proġetti 
kbar u nnovattivi fl-2004 u fl-2008.

Huwa prattikament impossibli li f’dan l-ispazju nsemmi l-emozzjonijiet kollha tiegħi u 
ta’ sħabi matul is-snin li konna fit-tmexxija tas-Sezzjoni Żgħażagħ Santa Marija. Però 
nistqarr magħkom li emozzjonijiet li ma ninsa qatt u li għadhom ittimbrati f’moħħi 
u f’qalbi, kienu fl-2007 meta ġejna aġġudikati l-ewwel premju fil-kompetizzjonijiet 
nazzjonali tal-Milied permezz tal-Presepju Ħaj, l-istess sena bil-miġja storika tal-
Arċisqof Cremona permezz tal-Wirja La Semana Santa, li hi wirja għal qalbi ħafna u 
dak il-mument indimentikabbli fit-13 ta’ Awwissu 2008 meta tellajna għall-ewwel 
darba l-Gwarniċun Mekkanizzat; kaxxa wara kaxxa f’atmosfera unika għall-Imqabba 
u sussegwentament komplejna bi spettaklu kbir ta’ briju organizzat quddiem il-każin. 
Dawn huma mumenti li ma jintesew qatt, kollu grazzi għal timijiet formidabbli li kellna 
sena wara sena u li ma qatgħu qalbhom qatt għax il-festa u l-każin dejjem ġew l-ewwel 
u qabel kollox. Impossibbli li nsemmi b’isimhom lill-għexieren kbar ta’ żgħażagħ li 
kienu viċin tiegħi f’dawn is-snin tat-tmexxija fil-Kumitat għax żġur li ninsa lil xi ħadd 
u ma jkunx ġust però min hawn nirringrazzjahom kollha kemm huma wieħed wieħed, 
waħda waħda ta’ din il-ħidma li ma titkejjilx, però inkun qed nonqos jekk ma nsemmix 
tal-anqas żewġ persuni li taw kontribut kbir f’dan kollu, li huma Nicholas Baldacchino 
li kien Segretarju tas-Sezzjoni Żgħażagħ u Jerry Ghigo li kien wieħed minn dawk il-
persuni l-aktar qrib tiegħi u tat-team kollu tagħna.

Min hawn nixtieq nieħu l-okkażjoni biex nawgura kull suċċess lill-Kumitat taż-Żgħażagħ 
preżenti f’din is-sena speċjali għalina lkoll u nirringrazzjahom ta’ dak kollu li qegħdin 
jagħmlu b’risq is-Soċjetà u l-Festa Titulari ta’ Santa Marija fl-Imqabba filwaqt li nħeġġeġ 
liż-żgħażagħ kollha tas-Soċjetà biex ikomplu jkunu ta’ sostenn għal din is-sezzjoni u 
flimkien inkomplu nkattru daqstant ġid li jkompli jiżgura futur mill-isbaħ kemm għas-
Sezzjoni Żgħażagħ kif ukoll għas-Soċjetà li tant inħobbu. 

Viva Santa Marija!

Toqgħod taħseb fil-passat u 
tinduna kemm il-qawl Malti 
‘iż-żmien ma jistenna lil 
ħadd’ huwa veru. Il-ħajja hija 
vjaġġ u l-persuna nnifisha hija 
l-kaptan tal-vjaġġ tagħha. Il-
futur ħadd ma raħ, u żgur li 
kieku kienu jsaqsu lili fuq il-
futur tiegħi, żgur li ma kontx 
ser ngħidilhom li kont ser 
inkun membru f’Soċjetà hekk 
glorjuża. Filli qiegħed nilbes 
ta’ Ragħaj fil-Presepju Ħaj 
fl-2006, filli qiegħed naqbeż 
ma’ numru kbir ta’ partitarji 
ġewwa l-Ajruport ta’ Malta għar-rebħ tal-unur mondjali ‘Caput Luċis’ fl-2007. Filli 
qiegħed nixkatla u naħdem ma’ żgħażagħ oħra fuq il-Gwarniċun Mekkanizzat fl-2008, u 
f’daqqa waħda, f’temp ta’ tlett snin, insib ruħi fil-Kumitat taż-Żgħażagħ. Għalija, fl-età 
ta’ ħmistax-il sena, kienet biss ħolma.

Huwa ta’ unur għalija li reġa għandi ċ-ċans bħala eks-President tas-Sezzjoni Żgħażagħ 
Santa Marija nikteb erba’ ħsibijiet fuq din ir-rivista li tant kienet għal qalbi, u ħdimt 
flimkien ma’ sħabi biex tiġi ppubblikata bl-ogħla livell. Minn żmien għal żmien, 
l-antenati tagħna dejjem ħadmu biex ikabbru l-festa tant għażiża għalina l-Imqabbin, u 
ħamsa u għoxrin sena ilu twaqqfet fergħa oħra fis-Soċjetà biex tgħin u tagħti imbuttatura 
sostanzjali fl-organizazzjoni tal-festa. Din l-istess sezzjoni tatni ċ-ċans nesprimi t-talenti 
tiegħi u ndawwar f’realtà, affarijiet li nkun ħlomt jew xtaqt nagħmel. 

Personalment, fit-tmien snin li għamilt fil-Kumitat taż-Żgħażagħ rajt kambjamenti 
kbar f’din l-istess sezzjoni. Fis-snin li okkupajt il-kariga ta’ President, dejjem pruvajna 
noħorġu b’ħafna ideat innovattivi f’kull rigward f’dak li għandu x’jaqsam mal-Imqabba 
u l-Imqabbin. Dejjem tajna prova ċara ta’ kif jiġu organizzati attivitajiet ta’ livell għoli 
f’ambjent paċifiku u nisrani. Dejjem pruvajna nimlew is-sena tagħna b’attivitajiet diversi 
bbażati fuq id-diversità tal-individwu fejn is-sisien filantropiċi, soċjali, sportivi, kulturali 
u spiritwali dejjem tpoġġew fuq quddiem nett tal-aġenda tagħna. 

Il-Ħolqien tal-Klabb ‘Tfal tat-Titular’, iż-żewġ edizzjonijiet grandjużi tal-Presepju Ħaj 
fl-2010 u fl-2012 u l-unuri li ġabu magħhom, iċ-Ċenaklu Ħaj fl-2011, it-tkabbir tal-Wirja 
‘La Semana Santa’ fuq tlett swali, il-progress fil-kwalità tal-pubblikazzjoni ‘It-Titular’, 
it-twaqqif tas-Serata Karnivaleska, l-għotjiet li bħala kumitat għamilna lill-Għaqda 

Ħidma Żagħżugħa għas-suċċess
Jeremy Mercieca

Messaġġi minn Eks-Presidenti tas-Sezzjoni Żgħażagħ Santa MarijaMessaġġi minn Eks-Presidenti tas-Sezzjoni Żgħażagħ Santa Marija



Sezzjoni Żgħażagħ Santa Marija L-Imqabba Est 1993Sezzjoni Żgħażagħ Santa Marija L-Imqabba Est 1993

2524

Armar u tan-Nar, l-għajnuna lill-Kumitat Ċentrali fil-bini tal-estenzjoni tal-Każin u fit-
tlestija tas-sala tal-pittura, ir-rebħ u r-rikonoxximenti tal-Premji tal-Artiġjanat fl-2012 
u fl-2015, il-pavaljun mill-isbaħ li ħdimna fuqu għal mal-faċċata tas-sede tas-Soċjetà 
fl-2013, il-ħarqiet tan-nar uniċi minn fuq il-bjut tal-każin fl-2013 u fl-2014 u fuq kollox 
l-element spettakolari u nnovattiv tal-Marċi tal-Aħħar Tridu li evolvew matul is-snin, 
żgur ser jibqgħu f’moħħi u nġorr l-esperjenzi tagħhom matul il-bqija ta’ ħajti. 

Ma nistax insemmi l-attivitajiet jew l-affarijiet kollha li saru jew inħolqu matul dawn is-
snin kollha għax ma nispiċċa qatt, però s-sena 2013 li mmarkat l-għoxrin sena żgħażagħ 
ser tibqa’ ferm għal qalbi. Proprju l-islogan li jien u sħabi konna għażilna jfisser kollox – 
‘Ħidma Żagħżugħa b’Ħila’. Il-Ħila, li ta’ żagħżugħ li tkun toħlom xi ħaġa, biex imbagħad 
tħabbrek biex twettaqha. 

Minn hawnhekk, nieħu l-opportunità li nirringrazzja u nawgura lill-Kumitat preżenti. 
Illum il-ġurnata, mhux faċli li ssib żgħażagħ li jagħtu l-ħin tagħhom għall-volontarjat 
u f’soċjetajiet illi l-ideat u l-ideoloġiji tan-nies huma differenti. Awguri f’din is-sena 
speċjali għall-aktar xogħol impenjattiv u preparamenti kontinwi biex is-sezzjoni li 
tħaddan isem il-Patruna Santa Marija tkompli tikseb aktar suċċessi. 

Bit-tema tas-sena 2013/4 tkun 
‘Żgħażagħ attivi fis-Soċjetà’, is-
Sezzjoni Żgħażagħ wettqet firxa 
ta’ attivitajiet, li varjaw bejn dawk 
reliġjużi, soċjali, kif ukoll ta’ 
fundraising. Flimkien ma’ dawk 
l-attivitajiet li jiġġeddu minn 
sena għall-oħra, il-kalendarju 
iżżewwaq b’avvenimenti 
innovattivi bil-għan li ż-żgħażagħ 
jagħtu sehemhom fil-livelli 
differenti tal-komunità, kemm 
fis-Soċjetà Santa Marija, fost 
l-għaqdiet tal-festi Maltin, kif 
ukoll fuq skala nazzjonali.

Waħda mill-ewwel attivitajiet ġodda kienet Trick or Treat. B’kollaborazzjoni mal-
Klabb Tfal tat-Titular, fis-satra tal-lejl fi tmiem Ottubru dwiet l-għajta “ħelu, ħelu!” mit-
tfal li pparteċipaw; fuq wiċċhom, it-Titulari ċkejknin ta’ raħalna ilkoll kellhom tbissima 
liema bħalha.

Permezz tal-ewwel maratona tal-liedna mtella’ fis-Soċjetà tagħna, inħolqot okkazjoni 
sabiex il-partitarji jsiru jafu aktar lil xulxin u jikkollaboraw id f’id flimkien. Kienu 50 
siegħa li matulhom ingħaġen flimkien l-impenn ta’ firxa wiesgħa ta’ partitarji membri 
tas-sezzjonijiet differenti kollha tas-Soċjetà; żgħar, kbar, ulied, ġenituri, koppji, u oħrajn. 
Tajjeb wieħed jgħid li l-liedna li dawn il-partitarji ħabrieka ħadmu flimkien iżżanżnet 
fil-pjazza ta’ raħalna fil-Festa Titulari ta’ Santa Marija tal-2014, simbolu ta’ kemm bħala 
tim wieħed il-partitarji għandhom iħossuhom essenzjali fil-ġranet festivi li huma tant 
għeżież għalina.

F’Diċembru, is-Sezzjoni Żgħażagħ organizzat l-ewwel edizzjoni tal-attività Milied 
Imdawwal, iljieli li fost oħrajn tajna dawl u ħajja lill-pjazza tar-raħal tagħna u fl-istess 
waqt żammejna l-qofol tal-Milied (ċioé it-twelid tal-Messija) fil-qalb tas-Soċjetà tagħna 
permezz tal-Presepju Ħaj fis-sotterran tal-Każin.

Esperjenza li tat sodisfazzjon kbir lil kull min kien involut kienet l-attività tal-għoti 
tad-demm fis-sede tas-Soċjetà. Matul l-attività, is-Soċjetà fetħet il-bibien tagħha għall-
pubbliku li kkonkorra bi ħġaru ’l hinn mill-kuluri jew ideoloġija li normalment jifirdu 
lill-poplu Malti. 

Żgħażagħ attivi fis-Soċjetà
Chris Schembri Baldacchino

Memorja ħlejja kienet il-ġest tal-Ministru tas-Saħħa u Deputat tal-Oppożizzjoni li 
ngħaqdu magħna u taw id-demm flimkien.

Bħala parti mill-attività, La Semana Santa ġiet inawgurata statwa lifesize li tirrapreżenta 
x-xbieha ta’ La Esperanza Macarena. Din l-istatwa ġiet ikkummissjonata mill-Familja 
Chetcuti fl-okkażjoni tal-50 sena anniversarju mill-inkurunazzjoni ta’ La Esperanza 
Macarena ta’ Sevilja, u hija xogħol kapolavur tal-artist żgħażugħ Għawdxi, Michael 
Cutajar Zahra.

Is-sena 2013/4 rat ukoll il-bidu ta’ impenn miż-żgħażagħ fi proġett ta’ riċerka u policy-
making b’fondi tal-Unjoni Ewropea. Bit-titlu qalb żagħżugħa, festi inklussivi, l-għan ta’ 
dan il-proġett kien li jistħarreġ l-involviment taż-żgħażagħ fil-festi f’Malta u Għawdex. 
Fost oħrajn, inkluda stħarriġ xjentifiku li twieġeb minn madwar 600 persuna, serje ta’ 
seminars u konferenza fuq livell nazzjonali li matulhom tajna spazju sabiex l-entitajiet 
konċernati (iż-żgħażagħ u għaqdiet nazzjonali li jirrapreżentawhom, l-għaqdiet tal-festi 
u oħrajn mill-volontarjat, il-Gvern ċentrali, u l-Knsija fost ohrajn) ifasslu politika għal 
dan il-qasam. 

Eventwalment, il-proposti mill-pinna taż-żgħażagħ Maltin kif ukoll ir-riċerka ppublikata 
fil-ktieb ‘Young People and the Festa in Malta’ ġew ippreżentati lill-ogħla awtoritajiet 
tal-pajjiż. Permezz ta’ dan il-proġett, b’mod proattiv is-Soċjetà Santa Marija u Banda 
Re Ġorġ V tat il-kontribut tagħha sabiex jissaħħaħ il-volontarjat fost iż-żgħażagħ għall-
gwadann tal-għaqdiet tal-festi li huma attivi fihom.

Is-Sezzjoni Żgħażagħ… 
Esperjenza Unika! Dawn huma 
l-ewwel kliem li jirnexxieli 
nlissen meta nisma’ l-kelma 
Sezzjoni Żgħażagħ. Kif nista’ 
ninsa il-laqgħat dwar il-proġetti 
li nkunu se nfasslu, il-pressjoni 
taż-żmien il-festa u l-battibekki 
li ħafna drabi waslu għal suċċessi 
kbar. L-esperjenza fil-Kumitat 
hija waħda pożittiva li fiha 
jirnexxilek tikber u titgħallem 
fl-istess ħin. Għamilt diversi 
snin nifforma parti minn diversi 
kumitati u tista’ tgħid li dort ħafna mill-karigi wkoll, fosthom Kaxxier, Viċi-President 
u fl-aħħar ukoll fil-kariga ta’ President. Kemm kien żmien sabiħ, fejn kull sena dejjem 
rajna l-Marċ tal-Aħħar Tridu dejjem jikber u jiżviluppa b’organizazzjoni perfetta minn 
żgħażagħ ħabrieka li verament iħobbu l-festa. 

Wieħed mill-isbaħ mumenti personali li żgur ma ninsa qatt huwa fl-anniversarju tal-20 
sena Sezzjoni Żgħażagħ fis-sena 2013, fejn dak iż-żmien kont nokkupa l-kariga ta’ Viċi-
President. Konna nagħmlu laqgħat li ġieli damu sa tard bil-lejl, bl-ideat dejjem ġejjin ma 
jieqfu xejn. Niftakar sew li dik is-sena konna għamilna dawn l-affarijiet: pavaljun bil-
pittura mal-faċċata tal-każin, id-dawl kollu ġdid mal-faċċata tal-każin, ħarqa spettakolari 
minn fuq il-bejt tal-każin u marċ organizzat b’sistema ta’ dwal u karti. Apparti minn 
hekk, ħallasna statwa lill-Għaqda tal-Armar, għamilna għotja lill-Għaqda tan-Nar u 
saħansitra għotja oħra lill-Kumitat Ċentrali. Kif tista’ ma tkunx kburi li kont parti minn 
dawn is-suċċessi kollha li bihom il-festa kompliet tikber sena wara sena! Minn qalbi 
nawgura lis-Sezzjoni Żgħażagħ preżenti biex fl-okkażjoni tal-25 sena anniversarju ta’ 
din is-sena jkomplu juru li bil-fatti nibqgħu l-aqwa Sezzjoni Żgħażagħ fl-Imqabba!

Is-Sezzjoni Żgħażagħ…
Esperjenza Unika!

Robert Ghigo

Kemm inħossni kburija li nagħmel parti 
mis-Soċjetà Santa Marija… Niftakar li 
ta’ età żgħira kont immur il-kunċerti ma’ 
missieri biex jipprepara l-kafé lill-bandisti 
fejn minn hemm jien tgħallimt il-klarinett 
biex b’hekk nifforma parti mill-banda tas-
Soċjetà. 

Iż-żmien jgħaddi bħal leħħa ta’ berqa, 
niftakar li kien għad kelli sittax-il sena meta 
kont ġejt avviċinata mill-Kumitat Ċentrali 
fejn qaluli li kien hemm il-pjan li titwaqqaf 
is-Sezzjoni Żgħażagħ. Niftakar li għalkemm ma kellniex esperjenza, konna entużjasti 
ħafna meta ġie ffurmat dan il-kumitat. Illum nħares lura b’ċertu nostalġija li dejjem 
iġġibli tbissima fuq fommi.  Wasal iż-żmien li jien kont waqaft minħabba raġunijiet 
familjari imma xorta kelli s-Soċjetà marbuta ħafna ma’ qalbi. Kont nieħu lit-tfal tiegħi 
il-Każin għal-‘KLABB TFAL TAT-TITULAR’ fejn darba fost l-oħrajn ħassejna l-bżonn 
li nwaqqfu grupp għall-adoloxxenti, ‘GO REDS AXOLOXXENTI TITULARI’ fejn 
wara li ddiskutejna mal-Kumitat Ċentrali, fi Frar 2014 twaqqaf dan il-grupp. Nistqarr 
magħkom li llum qegħdin naqtgħu l-frott mixtieq. Minn qalbi nixtieq nifraħ lil Michaela 
Ellul, Carl Ellul u lil Pierre Farrugia li llum il-ġurnata għandhom parti mit-tmun tat-
tmexxija f’idejhom tas-Sezzjoni Żgħażagħ preżenti.

Kien proprju f’Settembru 2014, fejn talbuni li nerġa’ nifforma parti mis-Sezzjoni 
Żgħażagħ. Imma din id-darba kienet deċiżjoni iebsa ħafna, però wara kliem ta’ 
inkoraġġiment mill-familjari, jien iddeċidejt li naċċetta. Mhux talli hekk, imma ġejt 
innominata bħala l-ewwel President mara fi ħdan din is-sezzjoni. Nista’ ngħid li ma 
kinitx faċli imma dħalt għal dan il-vjaġġ ta’ mpenn u wżajt l-enerġija kollha tiegħi 
biex flimkien ma’ sħabi organizzajna diversi attivitajiet fejn inkludejna lill-adoloxxenti 
magħna biex b’hekk setgħu jaraw u jesperjenzaw l-impenn li fih bħala kumitat. Illum, 
għalkemm għandi l-impenji tal-familja, xorta bqajt attiva fi ħdan is-Soċjetà fejn jiena 
membru tal-Kumitat tan-Nisa u nieħu ħsieb il-Klabb tat-Tfal u Adoloxxenti.

Nagħlaq billi nappella għall-aktar adoloxxenti u żgħażagħ biex jiffurmaw parti minn 
din is-Soċjetà kbira u magħquda. Nixtieq li minn qalbi nawgura lis-Sezzjoni Żgħażagħ 
preżenti għall-aktar suċċessi fi ħdan din is-Soċjetà glorjuża. Santa Marija żomm idejk 
fuq dawn ħutna ż-żgħażagħ u ħarishom biex jintlew b’kuraġġ kbir biex iħarsu l’quddiem 
għall-aktar għaqda u enerġija biex b’hekk ikollna futur mimli aktar suċċessi. 

‘Iż-żmien jgħaddi 
bħal leħħa ta’ berqa…’

Maria Galea

Minn dejjem kelli xewqa kbira li nagħmel parti 
mis-Sezzjoni Żgħażagħ tas-Soċjetà, hekk kif minn 
età żgħira, missieri kien rawwimna fid-devozzjoni 
lejn Santa Marija, il-patruna tagħna, kif ukoll 
fiċ-ċelebrazzjonijiet tal-festa. Hekk kif għalaqt 
is-sittax-il sena, ridt akkost ta’ kollox nidħol fil-
Kumitat taż-Żgħażagħ. Kienet sena li ma ninsa 
qatt; konna grupp kwazi kollha ġodda u għalhekk 
kulħadd kellu l-kilba li jaħdem kemm jiflaħ, kif 
filfatt għamilna - ħdimna qatigħ, bla waqfien u 
wasalna. Kien dan kollu li wassalni biex nagħmel 
parti minn dan il-kumitat għal ħames snin sħaħ, 
iżda qatt ma kont nistenna li xi darba kont ser inkun Presidenta ta’ dan il-kumitat. 

Is-sena tal-2016, kienet sena fejn għal darb’oħra kien hemm ħafna uċuħ ġodda fil-kumitat 
u bħala membru b’esperjenza ta’ kumitati preċidenti aċċettajt il-kariga sabiex inkun nista’ 
nidderieġi lil sħabi fil-ħidma tagħna. Kienet sena li żgur ma ninsa qatt, kemm fil-ħażin 
u kemm fit-tajjeb tagħha. Kienet esperjenza li lili personalment għallmitni ħafna nikber 
u naħseb b’mod differenti, għallmitni nagħraf il-prijoritijiet tiegħi, għallmitni nitkellem 
u nesprimi l-karattru tiegħi, u għaraft ukoll kif meta naqla’ l-kritika u jsiru l-bsaten fir-
roti, xorta nibqa’ naħdem sa max-xogħol li nkun dħalt għalih ikun komplut. Kienet sena 
mimlija impenn, attivitajiet u sagriffiċju. Żgur li mhux darba jew tnejn ġejt f’deċiżjoni 
antipatka fejn kelli nagħżel il-festa jew affarijiet oħra, però l-imħabba għal din il-festa 
ma kienet twassalni qatt li nieqaf minn ħidmieti, għalkemm bħal kulħadd ġieli kont 
nibda naqta’ qalbi. Iżda f’moħħi dejjem żammejt dak kollu li nkunu ħdimna għalih u dak 
li jkun għad irid jiġi, u d-dubji u l-inċertezzi mal-ewwel kienu jitilquli. 

Kienet sena ta’ ħidma li bħal kull sena oħra, il-qofol kollu tagħha jintlaħaq fit-13 
t’Awwissu – il-mument tal-prova li l-partitarji kollha jkunu qegħdin jistennew biex 
jiċċelebraw ilkoll flimkien. L-emozzjonijiet u l-adrenalina li tkun qed tħoss dak il-ħin 
huma indeskrivibbli speċjalment kif tara lill-partitarji kollha jaqbżu u jagħmlu briju għal 
dak kollu li bħala membri tal-Kumitat konna nkunu ħejjejna - sodisfazzjon kbir immens! 

Fl-aħħar mill-aħħar, il-ħidma tagħna hi b’devozzjoni lejn Ommna Marija, u f’dik is-
sena għalhekk konna rregalajna lis-Soċjetà, bandiera bil-pittura tal-isbaħ Ġawhra ġewwa 
l-Imqabba sabiex tkun tista’ titgawda iktar minn kulħadd! Kemm bħala president, 
membru f’kumitat, soċi jew partitarju, dejjem hi l-qofol ta’ kollox, ikun x’ikun, l-għeżeż 
post f’qalbna hu dejjem għaliHa. Viva Santa Marija, il-Patruna tal-Imqabbin! 

… il-ħidma tagħna hi b’devozzjoni 
lejn Ommna Marija

Antonella Mifsud

Messaġġi minn Eks-Presidenti tas-Sezzjoni Żgħażagħ Santa MarijaMessaġġi minn Eks-Presidenti tas-Sezzjoni Żgħażagħ Santa Marija

Fl-ewwel snin tal-funzjoni tal-
Kumitat taż-Żgħażagħ, grupp ta’ 
żgħażagħ kien jiġi ffurmat b’aktar 
faċilità miż-żmienijiet tal-lum. 
Apparti mill-fatt illi madwar 25 sena 
ilu familja kienet tkun komposta 
b’aktar membri milli nsibu llum, iż-
żgħażagħ ma kellhomx ħafna aktar 
spazji fejn jimirħu bħal f’dawn iż-
żmienijiet. 

Illum il-ġurnata żagħżugħ/a 
faċilment issibhom jattendu f’xi 
skola tal-isport. Oħrajn jattendu xi 

lezzjonijiet bħal privat ta’ xi suġġett jew suġġetti partikolari jew anke jitgħallmu xi 
strument mużikali.

Fid-dinja tal-lum iż-żgħażagħ għandhom aktar opportunitajiet u kawża t’hekk naqas 
drastikament in-numru ta’ żgħażagħ li jkunu nvoluti direttament f’kumitat ta’ xi sezzjoni 
f’Soċjetà jew għaqda tal-festa. Qabel, bħala żgħażagħ fil-Kumitat, konna nħossuna aktar 
parti ntegrali mis-Soċjetà. Kont tħossok kburi li tifforma parti mil-Kumitat taż-Żgħażagħ. 
Kont tieħu gost meta taffaċċjak persuna aktar matura jew membru tal-Kumitat Eżekuttiv 
u tħajjrek sabiex toħroġ għall-elezzjoni tal-Kumitat taż-Żgħażagħ. Illum il-ġurnata ħafna 
drabi ma jinstabux in-numru ta’ żgħażagħ rikjesti u għalhekk ma jkunx hemm bżonn ta’ 
elezzjoni sabiex jintagħżel in-numru mixtieq.

Il-mobajls u l-era diġitali huma wħud mill-vantaġġi li wieħed faċilment jista’ jinnota 
fiż-żmienijiet tal-lum. Bl-avvanzi permezz tal-mobajl phones, tablets, etc. iż-żgħażagħ 
jikkomunikaw b’mod aktar faċli għalkemm dawn fihom l-iżvantaġġi tagħhom ukoll. 
Permezz ta’ din l-era wkoll iż-żgħażagħ faċilment jistgħu joħolqu aktar, jikkompetu 
f’oqsma diversi kif ukoll jgħollu l-livell tal-festa b’mod inġenerali.

Illum fejn huma ż-żgħażagħ li litteralment jiġġieldu bejniethom biex jitilgħu fil-kampnar 
idoqqu l-qniepen fil-ġranet tal-festa? Jew li jieqfu milli jkunu qed jagħmlu sabiex jisimgħu 
d-daqq tal-qniepen ħiereġ ħelu ħelu mill-kampnari? Illum fejn huma ż-żgħażagħ li jafu 
jiddistingwu d-differenza bejn trofej u pedestall, linef u gastri? Fejn huma ż-żgħażagħ 
li b’tant ħeġġa jiffrekwentaw il-Każin regolarment u jħeġġu lil sħabom sabiex matul is-
sena jaħdmu liedna li tant issebbaħ it-toroq tagħna fil-ġranet tal-festa.

Il-Kumitat taż-Żgħażagħ… 
il-bidu tiegħu u llum

Patrick Ghigo

Triq Karmenu Ciantar l-Imqabba Tel: 2703 6191
Opening hours: Monday to Friday 06:00 - 19:00
Saturday 06:00 - 14:00 • Sunday 07:00 - 11:00
Pasti, Pastizzi, Pizza, Pies...

Madanakollu ma nistgħux nitfgħu lil kulħadd f’keffa waħda. Illum il-ġurnata ż-żgħażagħ 
issibom kullimkien. Il-Kumitat taż-Żgħażagħ jinvolvi ruħu biex jarma raħal sħiħ, raħal 
li kiber, b’armar illi 25 sena ilu kien ferm anqas fl-ammont mil-lum. Illum għandna 
żgħażagħ li f’kollaborazzjoni sħiħa mal-Kumitat Ċentrali jtellawlek dramm ta’ livell 
flimkien ma’ wirja unika bħal ‘La Semana Santa’ li kull sena żżid fin-numru ta’ viżitaturi 
apparti attivitajiet oħra li jtellgħu matul is-sena li pparagunat ma’ snin oħra jirrikjedu 
ammont sostanzjali ta’ flus bħal xiri u kirjiet. 

Li ma jkunx għal dawn iż-żgħażagħ il-festi fil-ġurnata tal-lum ibaxxu l-livell u mhux 
jgħolluh. Żgħażagħ li għalkemm anqas fin-numru mis-snin imgħoddija joffru aktar ħin, 
aktar determinazzjoni u aktar sagrifiċċji, ħafna drabi kontra l-kurrenti maħluqa mill-
progress tal-ħajja tal-lum.

Huwa misteru kbir u diffiċli ħafna biex tagħti spjegazzjoni minn fejn tinbet dik l-imħabba 
u passjoni li wieħed ikollu għall-patrun jew patruna tar-raħal u l-ġibda li wieħed ikollu 
biex jidħol jagħmel parti f’soċjetajiet u għaqdiet bħal tagħna. Meta tidħol tagħmel parti 
f’Soċjetà mużikali bħal tagħna tinduna kemm issir ħidma bla rażan u mingħajr interessi 
għal għan wieħed li tgħaqqad grupp f’ komunità.

Meta ġiet l-opportunità li nagħmel parti mill-kumitat taż-Żgħażagħ tas-Soċjetà tagħna 
mal-ewwel ħtaft l-okkażjoni u kont f’numru ta’ kumitati f’diversi rwoli però meta ftit 
jiem wara l-festa titulari tal-2003 ilħaqt Segretarju, ħassejtni privileġjat u preparat biex 
naħdem flimkien ma’ sħabi biex nkomplu nkabbru l-festa f’gieħ l-Assunta u b’hekk 
nibnu fuq is-suċċessi li kienu diġa bnew il-kumitati ta’ qabilna.

Minnufiħ bdiet ħidma professjonali ferm fejn kull membru ingħata karigu u preparajna 
pjan ta’ ħidma u numru ta’ attivitajiet li konna ser norganizzaw fis-sentejn ta’ wara. 
Ġie deċiż li nagħtu dimensjoni ġdida għall-kumitat u l-ħidma tiegħu u saru pjanijiet 
marbutin ma’ marketing, amministrazzjoni, organizazzjoni ta’ attivitajiet oriġinali u 

‘Mill-ewwel ħassejna l-bżonn 
li nkomplu nsaħħu l-istrutturi 

tagħna…’
Nicholas Baldacchino

dejjiema, kif ukoll pjan ta’ kif is-Sezzjoni Żgħażagħ setgħet tkabbar sehemha fil-festa 
titulari speċjalment fl-aħħar tridu, il-marċ organizzat minnha.

Wara li ngħatat struttura lill-kumitat, mal-ewwel rajna l-bżonn li jkollna kuntatt mal-
membri tagħna u għalhekk bdejna nitkellmu dwar pubblikazzjoni mensili li tintbagħat 
fid-djar b’informazzjoni dwar l-attivitajiet u dak li s-Sezzjoni Żgħażagħ kienet qed 
tipprepara. Il-laqgħat ħadu dimensjoni professjonali wkoll bil-minuti u l-aġenda 
jintbagħtu lill-membri kollha tal-kumitat fost kuntatt kontinwu permezz tal-posta 
elettronika. 

Fl-ewwel sena fi ħdan is-Sezzjoni Żgħażagħ, minbarra numru ta’ attivitajiet soċjali 
organizzajna wirja tal-istatwi ġewwa s-Sala prinċipali tal-każin li maż-żmien evolviet 
għall-wirja eċċellenti li ta’ kull sena tiġbed lejha dilettanti minn madwar Malta kollha; La 
Semana Santa d’Espana, sar kalendarju għas-sena 2004, saret is-CD Ċelebrità 3, bdew 
il-pjanijiet biex iż-żgħażagħ jorganizzaw l-ewwel skambju kulturali u tressqet mozzjoni 
biex is-Sezzjoni Żgħażagħ tidħol bħala sotto kumitat fl-istatut tas-Soċjetà, iżżanżnet fil-
festa bandalora ġdida tal-briju, sar l-ewwel song festival fl-Imqabba u bħala parti mill-
marketingplan sar logo aktar modern għas-Sezzjoni Żgħażagħ. 

Wara li għaddiet il-festa tal-2004 
b’wiċċ il-ġid u li kienet suċċess kbir, 
speċjalment fl-involviment li kellha 
fiha s-Sezzjoni Żgħażagħ, nħatar 
kumitat ġdid fejn żammejt il-kariga 
ta’ Segretarju u bħala President laħaq 
il-President attwali tas-Soċjetà Carlo 
Sciberras. Mal-ewwel ħassejna l-bżonn 
li nkomplu nsaħħu l-istrutturi tagħna 
u sar pjan strateġiku li norganizzaw 
avvenimenti li jitnaqqxu bħala parti 
integrali fil-kalendarju tas-Soċjetà 
tagħna u żgur li b’din il-ħidma fi tlett 
snin ta’ wara ħallejna patrimonju li għadu qed jitgawda u jagħti frott f’suċċessi lis-
Sezzjoni u s-Soċjetà sal-lum.

Minbarra li saret enfasi u ħidma biex l-iskambju kulturali, bħala parti mill-proġett 
Youth tal-Unjoni Ewropeja jsir realta’, ħassejna l-bżonn li niġbdu aktar żgħażagħ lejn 
is-Soċjeta u li ninvestu fihom speċjalment biex il-kumitat jissaħħaħ u nħallu warajna 
żgħażagħ kapaċi jkompli jibnu fuq dak li ħallejna aħna u dawk qabilna biex nkomplu 
fit-triq tagħna ta’ suċċess. Il-kumitat tal-lum u dawk ta’ qablu jixhdu dan u huma prodott 
ta’ din il-viżjoni.

Fil-festa tal-2005 ġew iżuruna grupp ta’ żgħażagħ mill-Associazione Cristiani Lavoratori 
Italiani minn ġewwa Ċirò fir-reġjun Taljan tal-Calabria. Dawn iż-żgħażagħ kienu fostna 
bħala parti mill-iskambju kulturali li gie organizzat bejn l-istess għaqda taż-żgħażagħ 

u s-Sezzjoni Żgħażagħ Santa Marija fejn f’Lulju 2006 grupp ta’ żgħażagħ mis-Soċjetà 
tagħna marru ġewwa Ċirò għal esperjenza unika li sal-lum huwa l-ewwel u l-uniku 
skambju li sar minn żgħażagħ Mqabbin, organizzat mill-istess żgħażagħ fi ħdan il-każin 
ta’ Santa Marija.

Wara l-festa tal-2007 iddeċidejt li kien wasal iż-żmien li dawk iż-żgħażagħ li konna 
preparajna u li llum kollha jagħmlu parti integrali fis-Soċjetà fi rwoli diversi fil-kumitat 
ċentrali u kumitati oħra fis-Soċjetà, jagħmlu l-pass li jmiss u jieħdu r-rwol prinċipali fil-
kumitat.

Ħallejna warajna patrimonju kbir ta’ attivitajiet u avvenimenti speċjali li sal-lum għadhom 
mfakkra bħala suċċessi kbar għas-sezzjoni żgħażagħ tagħna. Minbarra l-iskambju 
Kulturali maż-żgħażagħ minn Ċirò nsemmu l-wirja ta’ statwi La Semana Santa, il-
Ġimgħa Marjana, il-pubblikazzjoni ‘It-Titular’ li evolviet maż żmien, l-Bandalora 
l-kbira, l-Gwarniċun il-kbir, spettaklu awdjo viżiv fil-pjazza quddiem il-każin fl-Aħħar 
Tridu fil-festa tal-Assunta, CDs tal-Marċi Ċelebrità, il-Presepju Ħaj u oħrajn.

Nagħlaq billi nifraħ lill din is-Sezzjoni Żgħażagħ li llum qed niċċelebraw il-ħamsa u 
għoxrin sena tagħha u ngħid li verament onorat u privileġġjat li tgħajt xi ħaġa lura fis-
Soċjetà tagħna li tant tagħtni esperjenzi, tagħlim u okkażjonijiet ta’ ferħ kbir. Nemmen li 
din is-sezzjoni żgħażagħ tat ħafna emozzjonijiet u ħiliet liż-żgħażagħ tagħna u nispera li 
bil-ħidma tiegħi f’dawk l-erbgħa snin ħallejt impressjoni tajba u stajt inkun ta’ eżempju 
u għajnuna għaż-żgħażagħ l-oħra li ħadmu magħna.

Viva s-Sezzjoni Żgħażagħ tagħna, Viva Santa Marija! 

Ilu involut fis-Soċjetà għal 13-il sena u 
kien parti minn ħafna proġetti u suċċessi 
tul dawn is-snin. Mario huwa persuna 
ħabrieki ħafna u jagħti l-parti tiegħu fi 
ħdan diversi sezzjonijiet tas-Soċjetà. 

Kemm ilek involut fix-xogħol tas-
Soċjetà?
Ilni involut fil-Każin mill-2005, kont ġejt 
avviċinat minn Nicky Baldacchino li dak 
iż-żmien kien is-Segretarju tas-Sezzjoni 
Żgħażagħ u kien ħeġġiġni biex nidħol 
membru fil-Kumitat taż-Żgħażagħ.

X’Karigi kont tokkupa fis-Soċjetà?
Karigi fis-sezzjoni żgħażagħ kelli diversi, li kienu; Delegat tal-Isport, Assistent 
Segretarju, Delegat tal-Publikazzjonijiet u Viċi-President. Fis-sena 2008, apparti li kont 
membru fis-Sezzjoni Żgħażagħ kont dħalt ukoll bħala membru fil-Kumitat Eżekuttiv 
fejn għadni membru sal-ġurnata tal-lum. Fil-Kumitat Eżekuttiv bdejt bil-Kariga ta’ PRO, 
u għal dan l-aħħar sentejn inħaddan il-kariga ta’ PRO tal-attivitajiet. Apparti hekk, kont 
wieħed mill-fundaturi tal-Kummissjoni WEB li ġiet imwaqqfa fl-2013.

X’itik l-akbar sodisfazzjon fil-ħidma tiegħek?
L-akbar sodisfazzjon għalija personali hu li taħdem bħala tim kollettiv u wara tara 
l-ħidma tiegħek tissaraf f’suċċess kemm waqt l-attivitajiet li jsiru matul is-sena u b’mod 
speċjali f’dik il-ġimgħa tal-festa. 

Proġett li jibqa’ għal qalbek li kont parti minnu tul is-snin?
Matul is-snin kont parti minn sensiela ta’ proġetti kbar. Wieħed milli jibqa’ dejjem għal 
qalbi hu l-ewwel presepju ħaj li ġie organizzat mis-Sezzjoni Żgħażagħ, li jien kont 
membru fiha fl-2006, li kien sar ġewwa l-Isptar il-Qadim u sussegwentament dak tal-
2007 li bih konna rbaħna il-Premju Nazzjonali tal-Isbaħ Presepju Ħaj. 

Kif rajt il-ħidma fil-każin u s-Soċjetà tinbidel?
F’dawn l-aħħar tlettax-il sena rajt li l-ħidma żdiedet ħafna, l-festa kibret u kif ukoll 
żdiedu l-attivitajiet matul is-sena. It-teknoloġija daħlet ħafna kkumparata mal-bidu tal-
ħidma tiegħi. Is-social media saret waħda mill-mezzi ewlenin ta’ komunikazzjoni ta’ kif 
is-Soċjetà ssemma leħinha u twassal il-messaġġ tagħha, fejn qabel dak kien isir permezz 

Intervista ma’  
Mario Zammit

Samantha Debono

Iż-Żgħażagħ minn dejjem kellhom 
sehem importanti fis-soċjetà. Aħna 
konna niffurmaw parti minn wieħed 
mill-ewwel kumitati tas-Sezzjoni 
Żgħażagħ. Nistgħu ngħidu li dan 
kien żmien sabiħ u importanti ħafna 
f’ħajjitna għax mhux biss kellna 
l-opportunità li nagħtu sehemna biex 
inkomplu nkabbru l-festa, imma wkoll 
tgħallimna għall-ħajja privata tagħna. 
Meta tagħmel parti minn kumitat trid 
turi responsabbilità u determinazzjoni.

Kulħadd jaf kemm tirrikjedi flus biex tiġi organizzata festa bħal tagħna. Aħna konna 
norganizzaw diversi attivitajiet biex inkunu nistgħu niġbru xi fondi. L-istess għadhom 
jagħmlu s-sezzjoni żgħażagħ preżenti. Id-differenza li naraw minn dak iż-żmien għal-
lum huwa l-mezz ta’ komunikazzjoni. Fiż-żmien li aħna konna fil-kumitat ma kellniex il-
lussu tas-social media. Biex inħajru l-partitarji jattendu għall-attivitajiet konna nwaħħlu 
posters u nqassmuhom fil-ħwienet. Dan ma kienx ikun biżżejjed u għalhekk il-membri tal-
kumitat kienu wkoll imorru jħabtu l-bibien tal-partitarji u jsaqsu jekk humiex interessati 
li jattendu għal attivita li tkun ħa tiġi organizzata. Dejjem kien hemm kooperazzjoni u 
bil-ħidma ta’ kulħadd kien jirnexxielna nigbru attendenza tajba. Illum il-ġurnata bis-
social media huwa aktar faċli biex il-partitarji jkunu magħrfa bl-attivitajiet.

Is-Sezzjoni Żgħażagħ kompliet tikber matul iż-żmien u dejjem ikun hemm ideat ġodda 
u nnovattivi. Fiż-żmien li aħna konna fil-kumitat tas-sezzjoni żgħażagħ, il-marċi kollha 
kien jieħu ħsiebhom il-kumitat eżekuttiv. Illum saret drawwa li l-marċ tal-Aħħar Tridu 
jiġi organizzat miż-żgħażagħ u nistgħu ngħidu li kull sena jiġi organizzat b’oriġinalità 
u ta’ klassi. Fir-rigward ta’ armar ukoll nistgħu naraw bidla. Fiż-żmienna ma konniex 
nużaw inġenji biex narmaw it-toroq, konna dejjem niġru bis-slielen u l-iscaffolding. 
Irridu ngħidu, però li llum iż-żgħażagħ għandhom impenn ikbar f’dan ir-rigward għax 
matul iż-żmien l-armar fit-toroq baqa’ dejjem jiżdied. Nistgħu ngħidu li fiż-żmien il-
festa tagħna, it-toroq jkunu armati b’armar fin u ta’ klassi.

L-aktar ħaġa li tibqa’ memorabbli tul iż-żmien li aħna konna nagħmlu parti mill-kumitat 
tas-Sezzjoni Żgħażagħ hija l-kisba tal-unur uniku ‘L’Étoile D’Or du Jumelage’. F’dik 
is-sena kienu saru ċelebrazzjonijiet kbar fejn nistgħu ngħidu li aħna konna parti u tajna 
s-sehem tagħna biex l-għan ta’ festa kbira intlaħaq kif jixraq.

“Is-Sezzjoni Żgħażagħ kompliet 
tikber matul iż-żmien . . .”

Audrey u Michael Ghigo

Is-sala tal-KaΩin tas-Soçjetà Santa Marija 
u Banda Re Ìor© V tal-Imqabba 

issa qieg˙da tinkera g˙al diversi okkaΩjonijiet.
G˙al aktar informazzjoni 

avviçinaw lill-membri tal-Kumitat EΩekuttiv.

ta’ ċirkolarijiet li konna nqassmu 
bieb bieb. Bdew isiru attivitajiet 
u proġetti ġodda matul is-sena 
li jilħqu mhux biss lis-soċi u 
l-partitarji, iżda wkoll lill-faxxa 
akbar tal-pubbliku ġenerali. 

X’tixtieq li tara jsir fil-Futur 
ġewwa s-Soċjetà?
Nixtieq nara s-Soċjetà tkompli 
tikber u tinbena fuq dak li diġa 
hawn u tkompli ġġib is-suċċessi 
matul is-snin. Hija xi ħaġa 
sabiħa wkoll kieku aktar nies 
jitrawmu u jinvolvu ruħhom għax dan ix-xogħol jagħtik sodisfazzjon personali, jgħinek 
tibni l-karattru u jgħallmek ħafna affarijiet. 

Is-sezzjoni Żgħażagħ
tas-Soċjetà Santa Marija 

u Banda Re Ġorġ V
tixtieq tirringrazzja 

lil kull persuna 
għall-għajnuna li tagħti 

kemm manwali 
kif ukoll finanzjarja. 

Grazzi għal din l-għajnuna li biha nistgħu
nkomplu nkabbru l-festa tagħna.

• Is-Sezzjoni Żgħażagħ twaqqfet proprju nhar il-16 ta’Diċembru, 1993.

• L-ewwel attività tal-istess sezzjoni kienet quddiesa ‘Folk’ organizzata ġewwa 
l-kappella ta’San Bażilju.

• L-ewwel rivista nħarġet fis-sena 1996 bl-isem ‘Leħen iż-Żgħażagħ’ li mbagħad 
kompliet bl-ewwel publikazzjoni fl-2006 kif nafuha llum, ‘It-Titular’.

• Għaddew 22 sena mit-twaqqif tal-websajt tas-Soċjetà - www.santamarija.com.

• Bejn is-sena 2005 u 2006, ġie organizzat l-ewwel skambju kulturali bejn żgħażagħ 
Imqabbin u oħrajn minn Ċiro ġewwa Calabria, fl-Italja.

• Iż-Żgħażagħ kienu strumentali fil-bini ta’ sorpriżi uniċi għal raħalna li kienu jintużaw 
waqt il-briju tal-marċi.

• Fost dawn is-sorpriżi kien hemm l-Imrewħa, il-Bandalora, l-Umbrelluni u 
l-Gwarniċun Mekkanizzat flimkien ma’ sistema ta’ kumpressuri tal-arja li jisparaw 
il-karti sinkronizzati mal-mużika. 

• Din is-sena saret it-12-il edizzjoni tal-wirja ‘La Semana Santa’.

• Il-Klabb ‘Tfal tat-Titular’ ġie mwaqqaf miż-żgħażagħ fis-sena 2010.

• Għaddew 12-il sena mill-ewwel u l-uniku Presepju Ħaj fl-Imqabba

• F’ dawn il-25 sena, il-Kumitat laqa’fih iktar min 100 żagħżugħ u żagħżugħa .

Kont taf li… 
Edizzjoni Speċjali 25 Sena

Rebecca Farrugia

L-2018 timmarka l-ħames anniversarju mit-twaqqif ta’ din il-Kummissjoni attiva fi ħdan 
is-Soċjetà tagħna. Meta nħarsu lura nikkonfermaw kemm kien pass għaqli l-bidu tal-
Kummissjoni Web, fejn minn dakinhar ’il quddiem il-ħidma kienet waħda kontinwa u 
serviet bħala pont virtwali bejn il-partitarji, is-soċi u s-Soċjetà Santa Marija u Banda Re 
Ġorġ V.

Il-membri ta’ din il-Kummissjoni jaħdmu bħala tim wieħed għall-istess għan. Dak illi 
nwasslu permezz ta’ medji differenti dak kollu li jkun għaddej fis-Soċjetà tagħna minn 
fergħat varji. Għalkemm ħafna mid-drabi jidher il-prodott finali, ix-xogħol ta’ dawn il-
membri hu wieħed imprezzabbli li jieħu ħafna ħin u dedikazzjoni. Nistgħu ngħidu li 
l-Kummissjoni Web isservi ta’ bastun għall-fergħat l-oħra tas-Soċjetà permezz tax-xogħol 
tagħha fir-rigward ta’ fotografija, filmati, posters, aġġornamenti regolari fuq midja soċjali, 
editing u muntaġġ ta’ filmati. Minn barra fix-xogħol ta’ matul is-sena, l-Kummissjoni 

Web tieħu ħsieb ir-rivista 
regolari ‘Il-Ġawhra’. 
Permezz ta’ dawn 
il-ħarġiet din il-
Kummissjoni tkun qed 
tolqot l-ġenerazzjonijet 
kollha tal-komunità, fejn 
dawk li ma jsegwux il-
midja soċjali, xorta waħda 
jibqgħu nfurmati b’dak 
kollu li jkun għaddej 
f’din is-Soċjetà dinamika 
permezz ta’ artikli qosra, 
informazzjoni u ritratti.

Il-ħidma tal-Kummissjoni Web m’hiex dejjem minn wara l-kwinti, ta’ min isemmi 
d-diversi proġetti li saru b’inizjattiva ta’ dan it-tim. Proġett ewlieni kien is-seminar u 
esebizzjonijiet ta’ fotografija, fil-proġett ‘Culture through the lense’ li ntlaqa’ tajjeb ħafna 
minn fotografi diversi li laqgħu dan il-proġett b’entużjażmu u ħalla rispons li jkompli 
jimlina b’kuraġġ.

Segwentament, nhedejna l-proġett ambizzjuż tar-Rakkont Ħaj. Ħriġna fil-komunità 
Mqabbija u ġbarna stejjer mingħand Imqabbin bħalna, uħud li jnisslulna tbissima u 
oħrajn li jġegħluna naħsbu fuq kemm kienet diffiċli iktar l-ħajja fil-passat. Biss fl-aħħar 
mill-aħħar, huma kollha stejjer li joħorġu l-karattru ta’ dan ir-raħal u n-nies li jgħixu fih. 
Żgur li hu proġett li se jibqa’ f’qalb kull membru ta’ dan it-tim, tant illi ma xtaqniex li 

Kummissjoni Web
Marica Mifsud

jkun proġett li jintemm u b’hekk din is-sena bdejna nsegwu flimkien it-tieni sensiela ta’ 
Rakkont Ħaj.

Ta’ min isemmi wkoll li għal din is-sena speċjali għaż-żgħażagħ, b’kollaborazzjoni 
mas-Sezzjoni Żgħażagħ qed nippreżentaw ir-rakkonti taż-żgħażagħ li tul is-snin kienu 
parti mill-istorja ta’ din is-sezzjoni.

Żgur li din il-ħidma mhux se tieqaf hawn u flimkien inħarsu ’l quddiem sabiex 
nippreżentawlkom proġetti ġodda kif ukoll li jkomplu jgħollu isem is-Soċjetà Santa 
Marija u Banda Re Ġorġ V. Qabel nagħlaq nixtieq li ngħaddi l-awgurju tiegħi f’isem 
il-Kummissjoni Web lejn is-Sezzjoni Żgħażagħ, u filwaqt li nifirħilhom għal dak kollu 
li rnexxilhom jiksbu tul is-snin, nawguralhom sabiex il-ħidma li wettqu u li se jkomplu 
jwettqu tissarraf f’sodisfazzjon u suċċess ieħor waqt il-festa tant għal qalbna ad unur 
Santa Marija.

Edwin Gatt hu bniedem b’talenti 
varji, speċjalment f’dak li huwa 
xogħol fl-injam. Tidħol ġol-
workshop tiegħu u tara diversi 
xogħlijiet bellezza magħmulin 
bl-idejn. Lil Edwin staqsejtu xi 
mistoqsijiet rigward is-sengħa 
tiegħu.

Meta bdejt tagħmel dan ix-
xogħol?
Bażikament bdejt nagħmel dan ix-
xogħol fl-2014, ma kinitx xi ħaġa 
ppjanata li nibda naħdem dan ix-
xogħol, fil-verità. L-ewwel ġurnata 
li għamilt ‘Wood Burning’ kienet 
it-28 t’Awwissu 2014, bqajt niftakar 
għax kont ktibt din id-data, ma 
ninsiha qatt. Jien minn dejjem kont 
nara x’ser nivvinta, meta kont żgħir 
kont nagħmel il-karrijiet tal-karnival żgħar. U kont nuża pupi żgħar taparsi qegħdin 
jerfgħu l-istatwa ta’ San Ġużepp u kont narma taparsi triq bil-pavaljuni.

X’inhu l-akbar sodisfazzjon li jagħtik dan ix-xogħol?
Il-ferħ li twassal lil ħaddieħor hu l-akbar sodisfazzjon, l-hena tiegħi nara l-espressjoni 
fuq wiċċ dak li jkun, meta nagħtihom l-oġġett lest. Jien l-oġġett nagħmlu minn qalbi.

Kemm-il biċċa xogħol fl-injam ħdimt minn kemm ilek li bdejt?
Diffiċli biex niftakar eżatt, Jekk infittex u nagħmel ir-riċerki tiegħi kapaċi nsib l-ammont 
ta. Bħalma jista’ jgħidlek min jafni, jaf kemm inħalli kollox għall-aħħar. Ġieli jkolli 
biċċiet xogħol li ninsa li nkun għamilthom jien, imbagħad juruwhomli żmien wara n-nies 
li nkun għamilthom għalihom u ngħid ara qas niftakarhom.

X’inhi l-aktar biċċa xogħol li tħobb taħdem fuqha?
Hemm ħafna affarijiet li nħobb naħdem fuqhom, però l-aktar ħaġa li tagħtini sodisfazzjon 
hija meta xi ħaġa nibqa’ nħares lejha u qas nemmen li nkun għamilta jien. Ix-xogħol 
qatt ma jiġik l-istess, kollox jiġi differenti u uniku la jkun sar bl-idejn. Xi ħaġa li nieħu 
gost nagħmel ukoll meta tkun biċċa xogħol li jkun fiha sigħat tfal ta’ xogħol u tkun 

Intervista ma’ Edwin Gatt
minn Samantha Debono

Il-Barman tal-Każin tal-Football
jawgura l-Festa t-Tajba

lill-Imqabbin kollha

bejn it-12 u l-15-il sena 

Session kull nhar ta’ Sibt 
bejn l-4.00pm u l-5.30pm 
fejn isiru bosta attivitajiet 

kreattivi, kultura, sportivi u edukattivi
G ħ a l  a k t a r  i n f o r m a z z j o n i 

Ċ e m p e l  f u q  7 9 2 7  5 8 8 1  /  7 9 2 4  2 7 0 5

‘challenging’, ħafna mid-drabi dan ix-xogħol ma naqlax flus minnu, ikun xi ħaġa għall-
volontarjat.

Għandek xi Proġett għall-futur?
Nixtieq li kieku nsib ftit ċans fejn ma tantx ikolli xogħol u nagħmel xi ħaġa biex inkompli 
nsebbaħ ir-raħal, din xi ħaġa li ġietni f’moħħi jien, u nixtieq nwettaqha. Nixtieq ukoll 
li kull meta niffirma dik l-Edwin Gatt fuq ix-xogħol tiegħi ma nkunx qed niktibha 
għalxejn. Meta kont żgħir is-superjur tal-Mużew kien qalli Edwin Gatt, ma jmut Qatt, u 
b’dan ix-xogħol qed nispera u naħdem biex dak li kien qalli, jsir realta’. Bħala proġett 
li nibqa’ naħdem fuqu u ser nagħmlu tul ħajti kollha hi li dak kollu li nagħmel nagħmlu 
biex inferraħ lil ħaddieħor u nara n-nies kuntenti.

Taħseb li dan ix-xogħol tal-idejn għadu jiġi apprezzat?
Issib żewġ tipi ta’ nies, dawk li japrezzawh u dawk li litteralment jiġu jaqgħu u jqumu 
jekk l-oġġett hux maħdum bl-idejn jew bil-magni. Però fil-fehma tiegħi dak kollu li 
għandu x’jaqsam mal-arti jibqa’ jiġi apprezzat għal dejjem.

Din is-sena ċċelebrajna flimkien it-12-il edizzjoni tal-wirja unika tagħna ‘La Semana 
Santa’, jew il-Ġimgħa Mqaddsa ġewwa Spanja, l-Ispanjoli Kattoliċi bl-ikbar mod speċjali 
u solenni dawn il-ġranet qaddisa. Tul il-jiem bejn id-Duluri u l-Għid il-Kbir isiru diversi 
purċissjonijiet u parati ferm emozzjonali u spettakolari li jpaxxu l-għajn ta’ min jarahom, 
li fihom jieħdu sehem u jattendu eluf ta’ nies. Sidna Ġesu’ Kristu fi tbatijietu u Ommna 
Marija fid-Duluri tagħha, jisirqu x-xena ta’ dawn il-ġranet tant għeżież għalina l-Insara, 
u aħna fl-Imqabba dan li niċċelebraw fil-wirja tagħna. Spettaklu ta’ kulur, deheb, fidda, 
rakkmu, ganutell, filmati, marċi u vari rikki u prezzjużi magħmulin bil-qalb u bl-akbar 
devozzjoni, biex kull min jarahom inissel f’qalbu sentimenti ta’ qima u mħabba lejn din 
l-akbar ġrajja ta’ twemmin tagħna.

Din il-wirja ta’ kull sena tintrama’ fi tliet swali tal-Palazz Santa Marija. Wieħed jista’ jara 
37 vara jew Pasos kif isejħulhom l-Ispanjoli li jibdew minn ta’ Ħadd il-Palm u jibqgħu 
sejrin sat-tlugħ ta’ Sidna Ġesu’ Kristu fis-sema. Il-wirja tikkonsisti f’madwar 168 statwetta 
li l-maġġoranza tagħhom huma mlibbsin bil-bellus jew bi drapp ieħor fin irrakmat bid-
deheb jew bil-fidda. Taħt kull vara li huma magħmulin fuq dawk ta’ Spanja, wieħed jista’ 
jammira pedestalli kbar tal-injam b’ħafna ornamenti, bħal anġli, skudetti, gandlieri u 
fanali. Fosthom insibu 3 vari (Bajo Palio) tad-Duluri taħt il-baldakkin irrakmat. Din is-
sena fl-okkażjoni tal-25 sena mit-twaqqif tas-Sezzjoni Żgħażagħ żanżanna 4 vari ġodda 
‘La virgen del Rocio’ (il-Madonna tan-Nida) liebsa libsa bajda bid-deheb, bil-pedestall 
artistiku maħdum minn Leonard Azzopardi u raġġiera bil-kuruna tal-ganutell maħduma 
minn Nathalie Azzopardi, ‘La Solidad’ Duluri liebsa l-iswed irrakmat bil-fidda xogħol 
l-artist Shaun Saliba, ‘Jesus Redentor del Mundo’ u ‘La Humildad’ bil-mantell aħmar 
irrakmat xogħol l-artist Micheal Cutajar Zahra li tiegħu għandna żewġ statwi lifesize 
‘Esperanza Macarena’ u ‘El Cautivo’.

Din is-sena wkoll l-appostli tal-El Sagrada Ċena żdidilhom ħafna ornamenti bir-rakkmu. 
Pawlu Muscat ħadem bradella tal-kewkba u Neville Attard xogħol ta’ żebgħa u ndura 
ħafna anġli, filwaqt li Warren Bondin kompla dawwal il-vari u hekk ta’ dehra isbaħ il-
wirja. Ġulja Ghigo, flimkien maż-żgħażagħ tas-Sezzjoni komplew jgħinuni biex narmaw 
u nżarmaw din il-wirja li teħdilna ħafna żmien. Din is-sena bħas-snin l-imgħoddija ġew 
ħafna nies, kif ukoll diversi persuni prominenti biex jaraw din il-Wirja Reliġjuża. Aħna 
naħdmu kważi s-sena kollha biex wieħed ikun jista’ jitpaxxa u japprezza t-talenti ta’ 
diversi voluntiera li jaħdmu minn qalbhom għas-suċċess tagħha.

Minn hawn nixtieq nirringrazzja lill-membri kollha tal-Kumitat Ċentrali, lill-President, 
is-Segretarju u lill-Kaxxier li dejjem ħdimna id f’id, flimkien mas-Sezzjoni Żgħażagħ ta’ 
din is-Soċjetà, biex din il-wirja tagħna tibqa’ miexja l’quddiem u biex tibqa’ tgħolli isem 
is-Soċjetà Santa Marija tal-Imqabba. Grazzi lil kulħadd.

‘Din il-wirja ta’ kull sena tintrama fi 
tliet swali tal-Palazz Santa Marija’

Michael Chetcuti

Messaġġ qasir 
mill-membri tal-Kumitat 

tas-Sezzjoni Żgħażagħ 2017-2018
Din hija t-tieni esperjenza tiegħi fil-Kumitat u tassew 
kuntenta li nifforma parti minn dan il-Kumitat, li tabilħaqq 
qegħdin niċċelebraw il-25 sena ta’ dan l-istess Kumitat. 
Bħala xogħol erġajt ġejt fdata fuq palk u kuntatti għall-
attivitajiet ta’ matul is-sena. Kif ukoll ħadt ħsieb permessi 
tal-attivitajiet. L-aktar attività li baqgħet għal qalbi hija 
s-Serata Karnivaleska fejn din is-sena t-temp ma tantx 
iffavurixxiena iżda xorta waħda n-nies ġew bi ħġarhom. 
Minn hawn nirringrazzja lill-kumitati preċidenti li dejjem 
għinuna b’xi mod matul is-sena. Grazzi lil kulħadd u Viva 
Santa Marija! - Vanessa Mifsud

Il-Festa ta’ Santa Marija 
minn dejjem kienet parti 
kbira minn ħajti. Dan 
għaliex minn mindu 

konna żgħar dejjem konna mrawmin fiha. Dis-sena ġiet 
l-opportunità li nidħol fis-Sezzjoni Żgħażagħ u aċċettajt 
avolja kienet daqsxejn ta’ sfida, iżda ma jiddispjaċinix 
li għamilt din l-għażla. Qegħdin grupp ta’ żgħażagħ li 
naħdmu id f’id biex inkomplu ngħollu isem is-Soċjetà 
tagħna b’attivitajiet oriġinali li jressqu lejn raħalna 
mhux biss nies midħla ta’ każini u festi, iżda anke nies 
b’passatempi differenti. Waħda mill-attivitajiet li kienet 
prova ta’ dan kienet l-attività tal-Car Show li saret 
f’Diċembru li għadda, u il-qliegħ kollu ta’ din l-attività mar b’risq l-Istrina. Din hi 
waħda mir-raġunijiet għala ddeċidejt li nifforma parti mis-Sezzjoni Żgħażagħ b’mod 
speċjali din is-sena fl-Anniversarju tal-25 sena mit-twaqqif ta’ din l-istess Sezzjoni, għax 
għalkemm naħdmu qatiegħ għall-festa, matul is-sena jsiru attivitajiet li permezz tagħhom 
inkunu nistgħu ngħinu lil minn ikun fil-bżonn. Barra l’ħafna attivitajiet li seħħew din is-
sena issa bdiet ukoll il-ħidma għat-Tielet Tridu, l-uniku marċ bi briju organizzat ġewwa 
raħalna. F’dan il-jum jissarraf is-sagrifiċju ta’ sena sħiħa meta nilħqu l-qofol tax-xogħol 
tagħna. Minn qalbi nixtieq nirringrazzja lil kull min b’xi mod jew ieħor dejjem għena u 
ta l-kontribut tiegħu. Flimkien inħarsu ’il quddiem lejn festa oħra kbira Ad Unur Santa 
Marija. – Gabriella Mifsud

Jiena Michela Ellul u għandi 16-il sena. Din hija l-ewwel sena li qiegħda nagħmel 
parti mis-Sezzjoni Żgħażagħ fi ħdan is-Soċjetà Santa Marija. Fil-Kumitat tas-Sezzjoni 

Żgħażagħ għandi l-kariga ta’ Assistenta, Viċi-President. 
Qabel bdejt nagħmel parti mis-Sezzjoni Żgħażagħ, kont 
parti mill-klabb ‘Go Reds’ Adoloxxenti. L-esperjenza 
tiegħi fis-Sezzjoni Żgħażagħ hija waħda sabiħa u 
nteressanti ħafna għaliex tgħinek tesprimi t-talenti u 
l-kreattività tiegħek kif ukoll tgħinek tikber f’Soċjetà u 
taħdem fi grupp. – Michela Ellul

Din is-sena kelli l-opportunità li nidħol għall-ewwel darba 
bħala membru fil-Kumitat tas-Sezzjoni Żgħażagħ. Minn 
dejjem kelli xewqa li 
nkun parti mill-istess 

Kumitat. Il-Festa ta’ Santa Marija hija għal qalbi 
ħafna. Jien persuna li nħobb nipparteċipa u nagħti 
sehmi fl-attivitajiet. Fost waħda mill-attivitajiet li 
nieħu gost fiha huma l-Car Washes li norganizzaw 
ta’ spiss. Il-Kumitat jgħini biex nitgħallem affarijiet 
ġodda u niltaqa’ ma’ nies ġodda wkoll. Din is-sena, 
s-Sezzjoni Żgħażagħ ser tagħlaq 25 sena mit-twaqqif 
tagħha u b’hekk aktar inħossni onorat li nista’ 
naħdem biex din is-sena tkun waħda Speċjali. Viva 
Santa Marija! – Sandro Zammit

Jien Karl Ellul, għandi ħmistax-il sena u din hija l-ewwel 
sena li qed nagħmel parti mis-Sezzjoni Żgħażagħ Santa 
Marija. Din mhiex l-ewwel esperjenza tiegħi ġewwa 
l-Każin, l-ewwel kont membru fit-Tfal tat-Titular u meta 
wasal iż-żmien dħalt fil-grupp ‘Go Reds’ Adoloxxenti, u 
issa l-mument tant mistenni, li fl-aħħar qed nagħmel parti 
mis-Sezzjoni Żgħażagħ. Minn dak iż-żmien l’ hawn il-
motivazzjoni u l-entużjażmu għall-Festa kompla jikber ġo 
fija. L-esperjenza tiegħi fis-Sezzjoni Żgħażagħ għenitni 
nikber u naħdem iktar fi grupp. – Karl Ellul

Jien Pierre Farrugia, għandi 15-il sena u din hija l-ewwel 
darba li qed nagħmel parti mis-Sezzjoni Żgħażagħ. Din 
hija esperjenza ġdida għalija li ma jiddispjaċini xejn li 
dħalt għaliha, esperjenza li fiha qed nitgħallem kif inkun 
responsabbli u li qed trawwimni għas-snin li ġejjin. Din 
is-sena bħalma kulħadd jaf qed niċċelebraw il-ħamsa u 
għoxrin sena mit-twaqqif taż-żgħażagħ, kien disinn tiegħi 
u bil-għajnuna ta’ sħabi fil-Kumitat ħloqna logo ġdid 
sabiex jiżżanżan għal din l-okkażjoni. Ninsab kburi li 
nifforma parti minn din is-Sezzjoni li tagħtik l-opportunità 
li tesprimi l-kreattività tiegħek. – Pierre Farrugia

Jiena Matthew Ghigo, għandi 18-il sena, u ilni fil-Kumitat 
taż-Żgħażagħ għal dawn l-aħħar tliet snin. L-ewwel darba 
li dħalt fil-Kumitat taż-Żgħażagħ kien fis-sena 2016. 
Minn dakinhar l’hawn, il-motivazzjoni u l-entużjazmu 
biex inkompli naħdem għall-festa iktar kiber u ssaħħaħ. 
Flimkien mal-Kumitat taż-Żgħażagħ, jien nagħmel parti 
mill-Kummissjoni WEB, fejn flimkien noħolqu kontenut 
għall-paġni soċjali kif ukoll għall-festa. – Matthew Ghigo

Ilni fil-Kumitat tas-Sezzjoni 
Żgħażagħ disgħa snin. Kelli 
karigi diversi fi ħdan l-istess 

Sezzjoni. Kburi immens li jien parti minn dan il-grupp li 
tant ħadem tul is-snin biex dejjem ksibna unuri u suċċessi. 
Din is-sena hija sena speċjali ħafna l’għaliex ser inkunu 
qed niċċelebraw il-25 sena mit-twaqqif ta’ din is-Sezzjoni 
tant għal qalbna. – Osvaldo Vella

Sib il-Kelma
Sib 25 kelma li għandhom x’jaqsmu mas-Sezzjoni Żagħżagħ 
 

B H K J P O H K O G P F G O S A H P G H P K 
C E N A K L U H A J X C P B B C T Q V B P U 
V P Q O L G U B D P N M F B E Q I T O P G L 
G H K R E A T T I V I T A P L O E R L I P T 
R E B B I E H A O P A Q T Y O I L X O I E U 
A S D F G S A N T A M A R I J A E N N C C R 
Z X C V B O Z N M M A R C I K O T O T E A A 
T A S D F C I G H J K U N O P H T H A H T P 
O I P O I J R U T R E O L K J H R G R G T F 
J U T I P E P Z X C J V R B N M I A J S I D 
H G F U D T R S A Z P I Z I Y R D W A A V L 
U U I J L A O K Z L Z X A C G V U B T N I M 
S E M A N A S A N T A M G N V I C X Z P T L 
P M F I H J R K L Q W E H R T Y N U I O A P 
E P O I U B R I J U J T Z R E E Q A I E J M 
T L K J E H G F D S A U A M N B F M L N I Z 
A C X L Z A S D F G H N G J K L E G H I E I 
K B E K P R E S E P J U H A J T S P O P T K 
L C Q A Z W S X E D C R V F E R T F V T G A 
U Z P O L K J M A N N I V E R S A R J U H B 

